
        
            
                
            
        

    
	Ч. ЧИМИД

	 

	БӨМБӨРЦӨГ

	(шүлэг, найраглал)

	 

	(Сургуулийн номын санд зориулав)

	“БНМАУ-ын АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1983 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Монголын орчин үеийн нэрт уран зохиолч Чойжилын Чимидийн бичиж туурвисан шүлэг найраглалын энэ номыг БНМАУ-ын Ардын боловсролын Яам ерөнхий боловсролын дунд сургуулиудын номын санд зориулан хэвлүүлэв. 

	Зохиогчийн бага залуу байхаасаа эхлэн хожим нийгэм соёлын нэртэй зүтгэлтэн болох хүртлээ бичсэн эдгээр зохиол бүтээл нь бүхэлдээ нам, хувьсгал, эх орон, ард түмэн, найрамдал, энх тайвны өргөн сэдэвтэй бөгөөд алтан дэлхийг алган дээрээ авч яваа хүн төрөлхтний сайн сайхныг алдаршуулан дуулжээ. 

	Өргөн сэдэвтэй энэ зохиолоо зохиогч өндөр мэдлэг, өвтэгш чадал авьяасдаа тулгуурлан, цэцэн цэлмэг үгээр урлан бичсэн учир уншигчдын сонирхлыг зүй ёсоор татах нь дамжиггүй. 

	 

	С. Дашдэндэв



	




	НАЦАГДОРЖИЙН ШҮЛЭГ

	Настын жаргал найман өнгийн солонго шиг

	Нандин хөх огторгуйд нь үүрд гэрэлтсэн

	Нарийн соргог өвст бэлчээрийг нь дүүрэн

	Навч цэцэг, рашаан хүчит шимээр тэжээгдсэн

	Эх орон чиний гайхамшгийг хайрлан дурдаж

	Эгшиг уянгаа тод цуурайтуулан аялж

	Эрдэнэт нутгийн минь үзэсгэлэнгээр гийгүүлэгдсэн

	Эрхэмсэг Нацагдоржийн яруу дуулал санагдах юм. 

	Хэдэн зуун жилийн түүхтэй монгол овогтны

	Хээнцэр нарийн бүтээлийн агуу сан дунд

	Хэзээ ч мөнх мандах энэ сайхан шүлгийн

	Хэрэг учрыг нь тоочин дурдах юм бол:

	Үнэт эх орны минь агаараар амьсгалсан

	Үг болгон агаартай нь цуг мөнх байна

	Үр тэжээлт хөрснөөс нь ургаж цэцэглэсэн

	Үндэст санаа нь хөрстэй нь хамт үүрд байна. 

	Их Нацагдорж өөрийн зүрхний лугшилтыг

	Илүүдээгүй бадгууддаа цохилуулахын зэрэгцээгээр

	Ирээдүй, одоо, өнгөрсөн түм буман үеийн

	Идэр, зоригт монгол бүхний зүрхийг багтаажээ. 

	Одоогийн бидний халуун хайртай нөхөрлөж

	Эрт дээдэс ба ирээдүйнхний сэтгэл нэгдээд

	Эх орныхоо гоё сайхныг бишрэн дуулсан

	Энэ шүлгийн бадаг болгоныг нь байтугай

	Алтан мөрийг нь амандаа шивнэж байгаад

	Атаатан дайсантай монгол хүн байлдан тулдаг

	Ачит сайхан үг бүхнийг нь тогтоож байгаад

	Ажил хөдөлмөрийн баатар үйлст зүтгэн ордог,

	Эх орондоо төрөлхөөс хайртай бидний

	Элэг зүрхний аль нандин үг бүхнийг

	Энгүй шилдэг мөр болгондоо багтааж өгсөн

	Эрхэм шүлэгчийн чадал авьяасыг гайхалтай!

	Бадрангуй мандсан шинэ Монголын гавьяаг

	Бат хурц үг болгоноороо хөшөөлж босгосон

	Бардам ухаант шүлэгчийг төрүүлж өгсөн

	Багцаалшгүй оюуны сан, ард түмнээ бахдалтай!

	Мал сүрэг эрдэнийн уурхайгаараа зогсоогүй

	Мандмал оюунт ард хүнээр баялаг

	Манай гайхамшигт эх орны минь нэр төрийг

	Магтаж зөгнөсөн шүлэгчийн гавьяа мөнх!

	 

	1956—12 сар.

	 


БИ МОНГОЛ ХҮН

	Аргалын утаа боргилсон

	Малчны гэрт төрсөн би

	Атар хээр нутгаа

	Өлгий минь гэж боддог. 

	Цэнхэр манан суунагласан

	Алсын барааг ширтээд

	Цэлгэр сайхан нутгаа

	Сэтгэл бахдан харахад

	Үлээж байгаа салхи нь

	Үнсээд байгаа ч юм шиг

	Өршөөлт ээжийн минь гар

	Илээд байгаа ч юм шиг

	Энэрэнгүй сайхан санагдахад

	Элэг зүрх минь догдолж

	Хосгүй баярын нулимс

	Хоёр нүдийг минь бүрхдэг. 

	Өргөн сайхан нутгийнхаа

	Өвчүү дээр нь төрөөд

	Өнөр уудам талынхаа

	Өнгөт амьдралын төлөө

	Амь биеэ зориулдаг

	Ариун нандин заншилтай

	Өвгөд хөгшид дээдсийн минь

	Үрээ гэж найдаад

	Үлдээж надад өгсөн

	Өнт Монгол орны

	Нар нь намайг гийгүүлж

	Нарийн салхи нь үлээж

	Намираа хур нь тэжээж

	Найртай сайхан орон минь

	Надтай хувь нэг байдаг тул

	Унасан энэ нутгаа би

	Өөрийн бие шиг хайрлаж

	Угаасан тунгалаг мөрнөө би

	Эхийн сүү шиг санадаг. 

	Энэ нутагтаа би эзэн нь юм

	Энхрийлэлд нь өссөн хүү нь юм,

	Ирээдүйг нь түмэнтэйгээ босголцох

	Их үүргийг хүлээсэн юм!

	Хэрэв хүн эх орноо

	Хамгаас үнэтэй гэдэг бол

	Хээр талтай нутгаа

	Юунаас ч илүү санадаг бол

	Ажиллах хөдлөх бүрдээ

	Ард түмнийхээ төлөө бол

	Алхах гишгэх болгондоо

	Аугаа орныхоо төлөө бол

	Алтан шороо руугаа дайрсан

	Атаатын хорт сумыг

	Аюуш шиг цээжээрээ таглаж

	Амиа өгөхөөс буцахгүй бол

	Энэ хүн монгол хүн

	Эх орондоо хайртай хүн!

	Энэ хайр нь монголчуудад

	Эртнээс хэвшсэн хайр билээ. 

	Би монгол хүн болохоор

	Биндэрьяа нутгийнхаа төлөө

	Бие амь, бүх насаа

	Авч байгаа амьсгаагаа

	Оргилж байгаа зоригоо

	Алиныг нь ч хайрлалгүй зориулдаг. 

	Төрөлх нутгаа гийгүүлсэн

	Нарны туяанд хайртай би,

	Төвшин талдаа цуурайтсан

	Эгшигт дуунд дуртай би!

	Ханагар чөлөөт нутгаа

	Харах тутмаа баясаж байна

	Халуун амиа дүйхгүй

	Зүтгэх зориг нэмэгдэж байна. 

	Онгирч хөөрсөн сэтгэлээс биш

	Оргилсон баярт сэтгэлээс

	Орчлон дэлхийн өмнө

	Одоо дахиад давтах юм бол

	Би монгол хүн болохоор

	Бид цөм нэгэн адил болохоор

	Нарлаг монгол нутгийнхаа

	Найдварт хөгжлийн төлөө

	Насаа зориулсан улс аа!

	Анд найз нөхөдтэйгөө 

	Алаг бяруу шиг номхон байна. 

	Алалдах дайсан учирвал

	Арслан бар шиг дошгин байна! гэж

	Зөвхөн үг хэлээрээ зогсоогүй

	Зүрх сэтгэлээрээ монголжсон

	Зүг зүгийнхээ ах дүү нарын өмнөөс

	Зүглэж хэлэхэд бэлэн байна. 

	 

	1945 он


ПИОНЕРЫН МАРШ

	Урьхан салхийг дэгжээсэн

	Уяхан зүрхийг хөгжөөсөн

	Улаан туг минь даллан дэрвэнэ

	Улаан бүч минь даган намирна

	Нэг, хоёр, гурав!

	Нэгэн зэрэг алхлаад!

	Бүрээ минь бахдам хангинаж,

	Бөмбөр минь жигд нижигнээд

	 

	Ахын дараа эвлэлд орж

	Алсын хараа оргилд хүрч

	Аавын замыг бид баримтална

	Ардын намыг бат залгамжилна. 

	Нэг, хоёр, гурав!

	Нэгэн зэрэг алхлаад!

	Бүрээ минь бахдам хангинаж,

	Бөмбөр минь жигд нижигнээд!

	 

	Олон газрын хүүхэдтэй

	Таван тивийн пионеруудтай

	Эвийн дууг нийтээр түрнэ

	Энхийн дууг бүгдээр өргөнө. 

	Нэг, хоёр, гурав!

	Нэгэн зэрэг алхлаад!

	Бүрээ минь бахдам хангинаж,

	Бөмбөр минь жигд нижигнээд!

	 

	Ирэх цагийг нэвт сөрөн

	Хүрэх цэгийг тувт зорин

	Нарны туяанд нэрээ өргөнө

	Сарны шороонд мөрөө гаргана. 

	Нэг, хоёр, гурав!

	Нэгэн зэрэг алхлаад!

	Бүрээ минь бахдам хангинаж,

	Бөмбөр минь жигд нижигнээд!

	 


ХӨРГИЙН ТУХАЙ ДУУЛЬ

	Тэртээ холын нэгэн явдал

	Миний санаанд шингэн үлджээ

	Харгис лам нарын торлогт өртсөн

	Хайртай найз минь мөнхөд оршжээ

	Найз минь хаанаас ч юм нэг хөрөг

	Надад авчирч үзүүлсэн сэн

	Халзан толгойтой орос өвгөн

	Халз өөдөөс минь ширтсэн юм сан.

	“Ленин багш" гэж найз минь хэлээд

	Нээрээ их баярласан юм сан

	“Ленин багш“ гэж би бас давтаад

	Харин найзаа тэвэрсэн юм сан.

	Аугаа хүний ач гавьяанаас

	Аргагүй л би дуулсан юм сан

	Ачтай тустай Ленин багшийг

	Алаг зүрхэндээ шүтсэн сэн.

	Ховчийн гайгаар нууц илрээд

	Хонгор найз минь лам нарт баригдаад

	Зодоон цохион даагаагүй сэн

	Зовж шаналж үхсэн юм сан. 

	Хайран найз минь үрэгдсэн гэвч

	Харууссан хөрөг нь надад үлдсэн

	Хүрээтэй хөргийг Ленин багш гээд

	Хүүхдүүд минь цөм хэлд орсон.

	 


АРДЫН ХУВЬСГАЛ
(магтуу)

	Нэг. ТЭМЦЛИЙН ДУУН

	Үүлс давхарлаад харанхуй болж

	Үнэн дийлдээд бурангуй ноёлж

	Хамаг монгол гасалж байлаа

	Харц түмэн шаналж байлаа. 

	Хумбан туурайтай адуун дундаас

	Хурдын удамтай ухаа хонгор

	Харц гаралтай ардын дундаас

	Хурц ухаантай Сүхбаатар. 

	Ухаант жанжин умрыг зорьж. 

	Ухаа хонгор шувуу шиг дүүлэв

	Ардын намын тэргүүн жанжин

	Аугаа Лениний гарыг барив

	Үүрдийн ханиа бид нар олж

	Үзэн ядах дайснаа дарж

	Үүлийг яраад нараа авчирлаа

	Үнэнийг олоод жаргалаа эдэллээ. 

	Шөнийн харанхуйг сарниан хөөсөн

	Өргөн дэлхийн наран тэнгэр

	Өнийн бурангуйг арилган хөөсөн

	Мэргэн намын минь үнэн тэнгэр!

	Хоёр. РЕКВИЕМ

	Умар зүгт

	Түргэн Сэлэнгийн усанд

	Урд зүгт

	Өргөн говийн элсэнд

	Өрнө зүгт

	Толбо нуурын толионд

	Дорно зүгт

	Халх голын долгионд

	Амиа бодолгүй

	Эх орноо бодсон

	Ханиа гэлгүй

	Бүх олноо гэсэн

	Мятаршгүй зүрхтний

	Шантаршгүй зоригтны

	Уусаж шингээгүй

	Улаан цусны нь дусал бий 

	Дуусаж ширгээгүй

	Залуу насны нь хүсэл бий. 

	Дайнд нэрвэгдсэн

	Дажинд ширвэгдсэн

	Дайчин нөхдийн минь дурсгал

	Дайсны суманд оногдоогүй

	Дархан сайхан алдар нь

	Дарийн утаанд замхраагүй. 

	Өссөн нутгийнх нь чулуугаар

	Өөрийн биеийг нь бүтээж

	Өөдөө асдаг галаар

	Өрнүүн хүслийг нь жишээлж

	Тэргүүн өндөр хөшөөг

	Тэмдэг болгон босгосон юм

	Алтан нараар гийгүүлж

	Алаг цэцгээр чимэглэсэн юм. 

	Тэр хөшөөнүүд

	Хилийн овоотой

	Ижилдэн дүнхийж байна. 

	Шилийн даваатай

	Өрсөлдөн өндийж байна. 

	Өмгөөлж явсан нутгийнхаа

	Усыг хараад

	Хамгаалж аварсан орныхоо

	Уулыг дэрлээд

	Дайчин эрс

	Тайван нойрсож байна. 

	Тэд нар

	Энэ биеэ гээсэн ч

	Эх орноо гээгээгүй юм,

	Тэд нар

	Алд биеэ алдсан ч

	Алтан нараа алдаагүй юм!

	 

	Гурав. ХҮҮХДИЙН ИРЭЭДҮЙ

	Сэр сэр

	Жаврын салхи

	Намдаад уналаа,

	Сэв сэв

	Хаврын салхи

	Дэгдээд гарлаа. 

	Урьхан цагийн салхины аясаар

	Уяхан хорвоо нялхраад ирлээ

	Дэнжийн цэцгийн найгах айзмаар

	Дэлхийн хүүхдүүд дуулаад гарлаа. 

	Нар наашаа!

	Сүүдэр цаашаа!

	Онгон уужим бэлчээр байвч

	Монгол нутгаас өргөн нь үгүй,

	Тэнгис далай шиг уужим нутгаа

	Тэнгэрийн од шиг бүтээлээр чимнэ. 


Одоогийн хүүхдүүд

	Ирээдүйн баатрууд

	Хүж дэлхийн хишиг

	Хүн ардын түшиг. 

	Нар наашаа!

	Сүүдэр цаашаа!

	Эцгийн ухаанаар орчлонг нээж

	Эхийн сэтгэлээр хүнийг хайрлаж

	Улаан тугийн залаа нэмэх

	Ургах нарны туяа сунгах

	Одоогийн хүүхдүүд

	Ирээдүйн баатрууд

	Ахмадын халаа

	Амьдралын манаа. 

	Нар наашаа!

	Сүүдэр цаашаа

	Хүнээс өндөр уул нь байвч

	Хүсэл бодлоос өндөр нь үгүй

	Хоосон сансарт мөрөө гаргаж

	Хорвоогийн жаргалыг тэнд түгээнэ. 

	Одоогийн хүүхдүүд

	Ирээдүйн баатрууд

	Эх орны гялбаа

	Эв хамтын золбоо. 

	Нар наашаа!

	Сүүдэр цаашаа!

	 

	Дөрөв. ХАЛХЫН САЙХАН ОРОН

	Усны тунгалаг нь мөрөн голдоо

	Уулын өндөр нь мөнгөн оргилдоо

	Хүлгийн сайн нь адуун сүрэгтээ

	Хүний сайн нь түмэн зондоо

	Ай хө

	Зээ хө

	Дэлхийн энгэрийг чимэглэсэн

	Халхын сайхан орон

	Дэвжихийн тэнгэрийг чиглэсэн

	Монголын түмэн олон. 

	Насны жаргал нь ажил үйлсдээ

	Найрын дуу нь найман зовхистоо

	Сэтгэлийн илч нь алаг зүрхэндээ

	Итгэлийн эрч нь анд нөхдөдөө

	Ай хө

	Зээ хө

	Дэлхийн энгэрийг чимэглэсэн

	Халхын сайхан орон

	Дэвжихийн тэнгэрийг чиглэсэн

	Монголын түмэн олон. 

	Холын наран хоймор талдаа

	Галын оч нь үүлэн дундаа

	Улсын сүр нь ард олондоо

	Алсын нэр нь эв хамтдаа. 

	Ай хө

	Зээ хө

	Дэлхийн энгэрийг чимэглэсэн

	Халхын сайхан орон

	Дэвжихийн тэнгэрийг чиглэсэн

	Монголын түмэн олон. 


ЭХ ОРОН

	Хүн

	Эх орноо

	Шилж сонгож авдаггүй юм,

	Хэлж зааж ирдэггүй юм. 

	Эх орон гэж

	Мэдэх нь битгий хэл,

	Энэ бие

	Чухам юугаа мэдэхгүй

	Уйлахаас өөр чадалгүй

	Үглэхээс өөр дадалгүй

	Амьтны үр

	Ангирын зулзага

	Эхээсээ төрдөг юм,

	Эх орон нь

	Тосоод авдаг юм. 

	Эх орон гэдэг нь

	Хуурай зөөлөн бууц нь

	Хонины нэхий өлгий нь

	Таван ханатай гэр нь

	Таалж өхөөрдсөн бүхэн нь. 

	Эх орон гэдэг нь

	Ажилд зүтгэлтэй,

	Аливаад итгэлтэй

	Эрийн сайн бүрдсэн

	Эрхий мэргэн аав нь. 

	Хэлэхэд цэвэрхэн

	Халхад ховорхон

	Үлэмжийн чанар төгөлдөр

	Үзэсгэлэн гоо эх нь.

	Тэр эхийн

	Уураг шаргал сүү нь

	Усгал зөөлөн харц нь

	Уяран дуулсан дуу нь

	Уйлан хайлсан сэтгэл нь

	Хүлгийн шандас сунаж

	Хүний хүү өсөж

	Эхийн өвөр гэдэг

	Эх орныхоо

	Хязгааргүй

	Хилгүй хэсгээс

	Гэрийн хоймрын

	Хамгийн зөөлөн

	Ширдэг рүү шилжээд

	Мөлхөх газраа мөлхөж

	Алхах газраа алхаж

	Үүдээ хүрдэг юм. 

	Тэндээсээ

	Зэл хүрч

	Зэлээсээ

	Бэл хүрч

	Бэлээсээ

	Уул хүрч

	Өндөр уулаа даваад

	Өргөн мөрнөө гатлаад

	Уугуул усаа

	Суугуул нутгаа

	Эзэгнэж эхэлдэг юм,

	Энэ бүхнээ

	Эх орон гэж

	Ойлгож эхэлдэг юм. 

	Таван Богдоор

	Тооноо түлж

	Хянган Соёлзоор

	Хаяагаа манаж

	Онон Сэлэнгээр

	Умдаа хийж

	Одон орноор

	Өрхөө бүрж. 

	Өв тэгш сэтгэлээр

	Өнөр бүлээр

	Амьдарч эхэлдэг юм.

	Тэгээд

	Гүрэн улсынхаа түүхээр

	Бүрэн намтраа хийж

	Ариун гэгээн бүхнээр

	Амины зорилгоо хийж

	Эх орныхоо

	Жинхэнэ эзэн нь

	Би гэх эрхтэй болдог юм,

	Эрин үеийн өмнө

	Эх орноо

	Эзэн хүн шиг хариуцдаг юм

	Миний эх орон

	Монголын сайхан орон!

	Чухам энд төрөх гэж

	Чухал болгон заагаагүй,

	Орчлон хорвоо дундаас

	Онцолж би сонгоогүй. 

	Хүн

	Эх орноо

	Шилж сонгож авдаггүй юм

	Хэлж зааж ирдэггүй юм. 

	Эх орноо би хөндлөн гулд явлаа,

	Энэ дэлхийгээ би хэрж тойрч үзлээ. 

	Шилээгүй авсан нутгаа

	Аль ч нутгаар солихгүй!

	Хэлээгүй ирсэн орноо

	Хэний ч хүүд өгөхгүй!

	 

	1963 он


ЭГЭЛ ЖИРИЙН БИД

	Нэвтэрхий толийн зузаан ботиос

	Нэр овог маань олдохгүй,

	Нэвсгэр номын аль ч хуудаснаас

	Нэрийн хураангуй

	Жагсаадаг газраас

	Бидний нэр олдохгүй

	Биеийн байцаалт гарахгүй. 

	Нэр төргүйдээ

	Нэмэр болдоггүйдээ

	Тэр биш,

	Эгэл жирийн гэдэг

	Энгийн томьёололд

	Бид багтдаг,

	Түүх сударт

	Түмэн гэдэг

	Нэртэй явдаг. 

	Дайн дажин болбол

	Дайчилгааны түрүүнд бид ордог,

	Дайсанд хэрэв алагдвал

	Дундаа нэг хөшөөтэй байдаг. 

	Хөдөлмөрийн цаг болбол

	Хүүхэд шиг шалмаг явдаг,

	Хөлсний төлөө биш

	Хүний төлөө зүтгэдэг. 

	Яндангаар өдрөө хэмживч

	Цалингаар сараа тооловч

	Хожлын төлөө сэрдэггүй

	Ажлын төлөө зүтгэдэг,

	Ашгийн төлөө улайдаггүй

	Түшгийн төлөө явдаг. 

	Адуу малаар тал дүүргэж

	Анжисны ирээр хөрс эргүүлдэг. 

	Ачаа тээж

	Ан хийдэг. 

	Айл болж

	Амьдарч суудаг. 

	Уулнаас алт нүүрс малтаж

	Уснаас загас жараахай шүүж

	Тариа тарьж

	Талх барьдаг,

	Дарс нэрж

	Царс унагаадаг

	Үнэхээр ч бид

	Үлгэрийн баатар биш

	Нээрэн ч бид

	Нэрлэхээр улс биш,

	Суут нь биш

	Цуут нь биш

	Гарамгай нь ч биш

	Давамгай нь ч биш,

	Эгээ л бид

	Эгэл хүмүүс

	Жинхэнэ ёсоор

	Жирийн хүмүүс. 

	Тэгэвч

	Зүрхтнийг бид төрүүлдэг

	Зоригтныг бид гаргадаг. 

	Уран үгтэй зохиолч

	Дуран хараатай шинжээч

	Уяхан хоолойтой дуучин

	Туяхан бэлхүүстэй бүжигчин

	Октябрийг мандуулдаг хувьсгалч

	Огторгуйг эзэмшдэг нисэгч

	Бидний эхнэрүүдээс төрдөг

	Тэдний сүүгээр торнидог. 

	Орчлон дэлхийн хамаг нандин бүхэн дээр

	Одон орны хөлөг онгоц бүр дээр

	Алхны минь мөр бий,

	Алганы минь ор бий. 

	Үнэний төлөө хувьсгал бүхэнд

	Түмний төлөө тэмцэл бүхэнд

	Хүчний минь охь бий,

	Хүслийн минь эх бий. 

	Төрсөн нутгийг минь асуувал

	Алтан дэлхийн

	Нутаг бүхнийг нэрлэнэ. 

	Төрөл садныг минь асуувал

	Ариун санаат хэн бүхнийг хэлнэ. 

	Насыг минь яг мэдье гэвэл

	Намтрыг минь бүрэн бичье гэвэл

	Боолын нийгмээс аваад

	Боссон тэмцсэнээ тоочно,

	Их Ленинээр удирдуулаад

	Цэх зогссоноо ярина. 

	Нэгд нэгэнгүй бичье гэвэл

	Нэвтэрхий толь ч багтаахгүй

	Боть ботиор тэмдэглэе гэвэл

	Богинохон ч яриад бүтэхгүй. 

	Эгэл жирийн гэдэг

	Энгийн томьёололд

	Бид байдаг. 

	Түүх сударт

	Түмэн гэдэг

	Нэртэй явдаг. 

	Тэгэвч гайхамшгийг бид хийдэг,

	Түүхийг бид бүтээдэг!

	Бидэнгүй бол

	Гэрэлт нар ч тунгалаггүй,

	Бидэнгүй бол

	Гэгээн дэлхий ч тэнхлэггүй!


ЗӨВЛӨЛТИЙН ДАЙЧНЫ ХӨШӨӨ

	Ханын хөндийн тулаан дунд

	Халхын голын шуурган дунд

	Анд зөвлөлтийн дайчид

	Хамт дандаа явсан юм. 

	Хорь хүрэлгүй зарим нь үрэгдсэн ч

	Хотол олон ах минь гэдэг юм

	Гэрэлт хөшөөний хүйтэн чулуу

	Гэгээн наранд бүлээн байдаг юм. 

	Дорнын аяны ариун мөр

	Дотнын андын сайхан нэр

	Зон монголын зүрхэнд

	Гүн зузаан шингэсэн юм. 

	Хорь хүрэлгүй зарим нь үрэгдсэн ч

	Хотол олон ах минь гэдэг юм. 

	Гэрэлт хөшөөний хүйтэн чулуу

	Гэгээн наранд бүлээн байдаг юм. 

	Эвийн санаа нь уриа болж

	Энхийн төлөө дуулал болж

	Амь үрэгдсэн дайчид ч

	Хань болсоор үлдсэн юм. 

	Хорь хүрэлгүй зарим нь үрэгдсэн ч

	Хотол олон ах минь гэдэг юм. 

	Гэрэлт хөшөөний хүйтэн чулуу

	Гэгээн наранд бүлээн байдаг юм.

	 


ХАЛХ ГОЛЫН БАЙЛДАГЧИЙН ДУУ 
("Дайсны, цэргүүд ээ, сонсоцгоо!" киноноос)

	Дорнын тэнгэрт утаа манараад

	Довтлох салхи улам ширүүслээ

	Эрийн ёсоор тангаргаа давтаад

	Эрэлхэг дайчдын цуваа хөвөрлөө

	Бидний алхаа нэгэн жигд ээ

	Бидний санаа нэгэн чигт ээ. 

	 

	Аранзал тугийн намираан дорхон

	Амраг чи минь зүрхнээ оршино

	Алтан үсэгтэй захиа бүхэн чинь

	Анхны учралыг тодхон сануулна. 

	Миний тушаал-жагсаалын зэрэг

	Миний хаяг-Халх гол. 

	 

	Өссөн нутгийн ямх ч газрыг

	Өстөн дайсанд өгөх ёсгүй

	Эхийн хайр, янагийн харцыг

	Энхийн нарнаас салгах есгүй!

	Дайны галыг бид нар унтраана

	Дархан ялалтаар тугаа мялаана.

	 


ДАЙЧИН НӨХРИЙН ДУУ 
(Морин цэргийн домогт комиссар Д. Пэлжээд)

	Саарал шинелиэ тайлаагүй

	Буурал найз минь хаа байна

	Дархан хотын барилга дээр үү,

	Торгон хилийн зааг дээр үү?

	Дууны ая хангинасан

	Найрын дунд танилцаагүй юм

	Бууны дуу тачигнасан

	Дайны галд танилцсан юм. 

	Нэгэн эхээс цуван төрөөд

	Нэхий өлгий дамжаагүй юм

	Цэргийн хуаранд ихэр болоод

	Цэгц журмын нөхөр болсон юм. 

	Саарал шинелиэ тайлаагүй

	Буурал найз минь хаа байна

	Дархан хотын барилга дээр үү,

	Торгон хилийн зааг дээр үү?

	Дарийн утаа цуг үнэрлэж

	Харийн манхан хамт тууллаа

	Халуун цус маань ижил урсаж

	Залуу нас маань адил өнгөрлөө. 

	Эргүүлж явсан сэлмээс маань

	Энхийн салхи сэнгэнэсэн юм

	Энхийн салхины тэр аясаар

	Мөнхийн тэнгэр цэлмэсэн юм. 

	Саарал шинелиэ тайлаагүй

	Буурал найз минь хаа байна

	Дархан хотын барилга дээр үү,

	Торгон хилийн зааг дээр үү?

	Дараа нь би цэргээс халагдаж

	Дайчин нөхөр минь үлдсэн юм

	Манаа хүртэл үдэж өгөөд

	Санаа алдан гар барьсан юм. 

	Хорин жил зам маань салсангүй,

	Харин тэгэхэд л нэг нийлсэнгүй. 

	Энгийн, цэргийн гэвч хамтдаа

	Эх орны төлөө манаандаа!

	Саарал шинелиэ тайлаггүй

	Буурал найз минь хаа байна

	Дархан хотын барилга дээр үү,

	Торгон хилийн зааг дээр үү?

	 


БОРЫН ХҮСЛЭН

	Элсэн говийн уудам дунд

	Тэлсэн чулуун хошуу байдаг,

	Дүрвээд одсон олныг буухад

	Дөрөө жийсэн охин ирсэн. 

	"Эзгүй говьдоо хот босгоё

	Ээрэм талдаа од түгээе

	Шинэ үүрийн хаяа цайна

	Энэ бүхний туяа гийнэ"

	Арван естэй алиахан охин

	Гэнэхэн олондоо ингэж хэлсэн юм,

	Ачааны хүн зүгээ сольж

	Гэнэтхэн наашаа эргэж ирсэн юм. 

	Элсэн говийн уудам дунд

	Хальсан өндөр хясаа байдаг

	Тэрслээд боссон дайсны даамал

	Тэндээс охиныг түлхсэн гэдэг. 

	Эзгүй говьдоо хот босгох

	Ээрэм талдаа од түгээх

	Шинэ үүрийн хаяа цайхад

	Энэ бүхний туяа үзэх

	Арван естэй алиахан охин

	Асгахан хадан дээр торойн зогссон юм,

	Алуурчны гарт амиа алдаж

	Аглагхан талдаа нар шиг шингэсэн юм. 

	Элсэн говийн уудам дунд

	Халсан чулуун хөшөө байдаг

	Чулуун дүртэй охины цээжинд

	Халуун зүрх нь цохилон байдаг. 

	Эзгүй говьдоо хот босгохыг

	Ээрэм талдаа од түгэхийг

	Шинэ үүрийн хаяа цайхыг

	Энэ бүхний туяа гийхийг

	Арван естэй алиахан охин

	Атгахан зүрхэндээ хүсэн явсан юм,

	Атаатны гарт амиа алдсан ч

	Алтанхан зүүд нь үнэн болсон юм. 

	 

	1972 он

	 


ИРЭЭДҮЙН ТУХАЙ ДУУ

	Сайхан ирээдүйд

	Гайхам ирээдүйд

	Санаа сэтгэлийг минь дуудсан

	Улаан нарны гэгээ

	Улаан тугийн дэрвээ. 

	Хотлын ирээдүйд

	Холын ирээдүйд

	Хонгор сэтгэлийг минь татсан

	Боссон хотын туяа

	Өссөн хүүхдийн заяа. 

	Алсын ирээдүйд

	Аясын ирээдүйд

	Авьяас чадлыг минь дуудсан

	Ард түмний холбоо

	Аавын хүүгийн золбоо. 

	Гэгээн ирээдүйд

	Гэрэлт ирээдүйд

	Гэнэн багаас минь татсан

	Орчлонг шинэчлэх гар минь

	Огторгуйг шинжлэх сүр минь


НЭРГҮЙ ӨНДӨРЛӨГИЙН ДУУЛЬ

	Талын дунд өндөрлөг дээр

	Таван цэрэг, таван цэрэг. 

	Таван цэргийг тойроод бүслээд

	Олон дайсан, олон дайсан. 

	Тэр өндөрлөг нэргүй, цолгүй

	Тэмдэг болох дугаар ч үгүй

	Таван цэргийн хоёр нь орос

	Таван цэргийн гурав нь монгол. 

	Өстөн дайсан их буу зоолоо

	Өндөрлөг рүү танкаар дайрлаа,

	Өмгөөлөн байлдсан тав байтугай

	Өндөрлөг ч үлдэхэд бэрх боллоо. 

	Тэр өндөрлөг нэргүй, цолгүй

	Тэгэхдээ дайсны болох ёсгүй,

	Авсан тушаал ийм утгатай

	Тавьсан тангараг ийм үгтэй. 

	Туслах хүч маань хүрээд очиход

	Тушаал яг биелсэн байжээ,

	Эцсийн амьсгалаа хураатлаа

	Эцсийн цэрэг тулан байжээ. 

	Талын дундах өндөрлөгийг

	Таван цэргийнх гэдэг боллоо,

	Таван цэргийн хоёр нь орос

	Таван цэргийн гурав нь монгол.

	 


БҮХНИЙГ ХАРИУЦНА

	Орчлон дэлхий уудам гэдгийг

	Ондоогоор ярьдаг цаг болжээ. 

	Жилийн газрыг сараар товчилж

	Сарын газрыг өдрөөр товчилж

	Хол ойрын бараа нийлсэн

	Хотол олны хараа сунасан

	Одоо цагийн хүн ярихдаа

	Орчлонгийн уудмыг гайхахаа байжээ. 

	Энэ дэлхий маань жижиг болоогүй ч

	Эрин цаг маань агуу болоод

	Өндрийг авах жигүүртэй болж

	Өргөнийг барах хурдтай болж

	Уулын оргилд торохоо больж

	Усны харгилд норохоо больж

	Зоръё гэсэндээ зорьдог болжээ

	Хүрье гэсэндээ хүрдэг болжээ. 

	Агаар, усны хөлөг онгоцны

	Аливаа хурд нэмэгдэх нь яах вэ

	Тэнгэрийн мандал, тэнгисийн арвин

	Тэрний аясаар агших нь яах вэ,

	Хорвоо дэлхий минь жижиг болоогүй ч

	Хотлын амьдрал илхэн болсон нь

	Энэ дэлхийн хамгийн сонин нь

	Эрин үеийн хамгийн содон нь. 

	Алтан дэлхийн аливаа орон

	Айл буусан юм шиг ойрхон болж

	Амьтан хүний амьдрал байтугай

	Алс гарагийн нууц илэрч

	Сар гэдэг гарын үзүүрт

	Сансар гэдэг санааны үзүүрт

	Аль аль нь энүүхэнд байх шиг

	Амьсгаа авахад бүлээсээд унах шиг. 

	Бүх юм ойртоод ирэхлээр

	Бүхэл сэтгэл тийшээ тэмүүлж

	Амины юм л багтаж явсан

	Атгын чинээ алаг зүрхэнд

	Орон улс, орчлон дэлхий

	Одон мичид цөм багтаж

	Хүн орчлонд дахин төрөх шиг

	Хүнээс орчлон ахин төрөх шиг. 

	Бодит бүхэн санаанд багтаж

	Бодох сэтгэх нэмэгдээд ирэхлээр

	Нэг ширхэг ч бол хүн хойно

	Нэмэр бага ч бол эзэн хойно

	Орчлонгийн явдалд хамаатай гэдгээ

	Хэн ч гэсэн ухамсарлан авах юм. 

	Хэрэг болгож санан явах юм. 

	Энэ дэлхийд төрнө гэдэг

	Ээлт нарыг бараадна гэдэг

	Урьдынхтай адил өдөр өнгөрөөх

	Улигт тавилангийн нэр биш. 

	Харсан бүхнээ хариуцан явахын

	Хатуу хөтүүг нухлан давахын

	Хүн нэрээ хадгалж чадахын

	Хүнд шалгуурын учир болжээ. 

	Тийм ээ, чи хүн! Коммунист!

	Тийм ээ, чи бүхнийг хариуцна!

	Айл гэрээрээ амар байхыг

	Ахан дүүсээрээ өнөр явахыг

	Яруу найргийн сувдан холбоог

	Янаг хайрын алтан хэлхээг

	Цэнгэлт нугын цэнхэр цэцгийг

	Цэцгэн дээрх усан шүүдрийг

	Чи л мэднэ, чи л хариуцна,

	Чиний үүрэг түүнд оршино!

	Холын Вьетнамын тайван тэнгэрийг

	Хорвоо дэлхийн бүтэн нойрыг

	Үүд бүхнийг зүрхтэй татаад

	Үүрдийн жаргал олж ирэхийг

	Үйлс муутныг зоригтой даваад

	Үнэн ёс ялан мандахыг

	Чи л мэднэ, чи л хариуцна,

	Чиний үүрэг түүнд оршино!

	Тэргэл сар туяаран гийхийг

	Тэнгэрийн нар гэрэлтэн мандахыг

	Хүүхдийн инээд мөнх хангинахыг

	Хүний ертөнц энх жаргахыг

	Буу дуугарвал ангийн байхыг

	Дуу гарвал энгийн байхыг

	Чи л мэднэ, чи л хариуцна,

	Чиний үүрэг түүнд оршино!

	Тэнгэр бурханд итгэж явсан

	Тэртээ гэнэн цаг талийсан

	Содон хүнд найдаж байсан

	Сохор шүтлэгийн үе өнгөрсөн

	Өнөөдөр хэн ч гэсэн өөрийнхөө өмнө

	Өөдтэй өөдгүй бүхнийг хариуцна,

	Сайныг нь тэтгэж, саарыг нь таяглаж

	Санаа сэтгэлээ хойчдоо өвлөнө.

	 


БӨМБӨРЦӨГ

	Хоёр миллиард хүнийг, хот сууринтай нь багтааж

	Хосгүй их амьдралаар, элгэн биеэ чимж

	Хорин дөрвөн цагт зогсолтгүй эргэн байдаг

	Хорвоо ертөнц нэрт бөмбөрцөг минь!

	 

	Ариун цээжинд чинь гучин жилийн өмнө

	Ачит зөвлөлийн засаг гэрэлтэн мандаад

	Алтан үе чинь эхэлсэн түүхт минутыг

	Алдарт Кремлийн цаг тоолон эхлэв. 

	 

	Тэр өдрөөс хойш гучин жил өнгөрөв

	Тэгэхдээ гурван үеийн явдлыг багтаав

	Тэслэх бөмбөг бүтээх алх хоёр өрсөлдөж

	Тэмцэл ба хөдөлмөр зогсоо зайгүй нижигнэв. 

	 

	Хөнөөлт дайсан Герман-Японы фашизмыг

	Хөвчин бат чадлаараа устгасан

	Аугаа намаар удирдуулсан түмний гавьяа

	Алсын чинь замыг нар мэт гийгүүлэв. 

	 

	Хатуу бэрх цайзаа сэт цохиулсан капитализм

	Хамаг тэнхээгээ хэчнээн ч их гаргалаа гэсэн

	Харанхуйг жигшин үзэгч, эгэл хүмүүсийн хэрэг дийлж

	Хандах зам бүхэн коммунизм өөд чиглэж байна. 

	 

	Өнөөдөр бид бөмбөрцөг чиний шударга хөвгүүд

	Өнөр Зөвлөлтийн жишээгээр цэцэглэн дэгжиж

	Өвтэгш сайхан нийгэмлэгийг байгуулахын төлөө

	Өндөр үзэл, гэгээн суртлаа нэвтрүүлж байна. 

	 

	Магад ирэх нэг цагт хүн төрөлхтөн даяар

	Манай, танай гэдэг аминчхан үгийг мартаад

	Мандаж залуужсан бөмбөрцөг чамайг бүхлээр нь

	Мань бүгдийн эх орон гэж нэрлэнэ. 

	 

	1948 он

	 


ЗӨВЛӨЛТИЙН ЗАН ЧАНАР 
(Найраглал)

	1. НАМТРААС НЬ ХЭДХЭН МӨР

	Зөвлөлт гэдэг

	Зүгээр нэг үг ч биш

	Зөвхөн ганц

	Гүрэн улсын гуншин ч биш

	Зөв шударга

	Цэвэр тунгалгийн

	Нэр томьёо

	Зөн билэг

	Зориг гайхамшгийн

	Сүр жавхаа. 

	Энэ үг

	Өнө эртнээс

	Тогтон хэвшээгүй

	Эрин үе

	Шинэ цагийг

	Угтан гарсан юм.

	Энэ үгийг

	Онолч мэргэд

	Сэтгэн зохиогоогүй

	Эгэл ажилчин

	Оросын хувьсгал

	Итгэн бүтээсэн юм.

	Сав ертөнцийн

	Зургааны нэгийг

	Энэ үг тодорхойлдог

	Салхинд намирах

	Тугийн өнгийг

	Энэ үг илэрхийлдэг

	Саяхан төрсөн

	Хүүхдийн заяанд

	Энэ үг бүлээсдэг

	Сансар цойлсон

	Хөлгийн бөөрөнд

	Энэ үг улайсдаг. 

	Зөвлөлт гэдэг

	Үгийг сонсоход

	Олон юм

	Ухаанд ургадаг

	Зөвлөлтийн хүн

	Юуны өмнө

	Хэний ч гэсэн

	Санаанд ордог. 

	Зөвлөлт гэдэг үгийн

	Мөн чанар нь

	Гүрэн ихт

	Улстаа гэхэд

	Зөвлөлт гэдэг үгийн

	Мөн чанар нь

	Бүрэн эрхт

	Арддаа юм. 

	Хүний сайныг

	Ханилан байж

	Танина гэдэг. 

	Хүлгийн сайныг

	Унан байж

	Мэднэ гэдэг

	Дүү нь ахаа

	Хүү нь эхээ

	Мэдэхийн сайнаар мэддэг. 

	Анд зөвлөлтөө

	Ард монгол

	Тэрнээс ч илүү мэддэг

	Москвагийн барилгачин уу,

	Молдавын цэцэрлэгчин үү,

	Ялгахгүй байж болно.

	Узбекийн хамтралчин уу,

	Украины тракторч уу,

	Танихгүй байж болно. 

	Зүс царайд нь

	Яс үндсэнд нь

	Зөвлөлтийн хүний

	Зөвлөлт нь байдаггүй юм.

	Үзэл санаанд нь

	Ажил үйлсэд нь

	Зөвлөлтийн хүний

	Зөвлөлт нь байдаг юм. 

	Хүнээс төрдөг

	Хүүхэд багачууд

	Эхээ дуурайдаг

	Эцгээ дуурайдаг,

	Хүнээс төрдөг

	Зөвлөлтийн иргэн

	Ав адилхан

	Ааваа дуурайдаг

	Ив ижилхэн

	Ээжээ дуурайдаг. 

	Зөвлөлтийн хүн гэдэг

	Хүүхдээс ондоо хүүхэд биш

	Хүнээс ондоо хүн биш

	Уулнаас ургасан цэцэг биш

	Үүлнээс унасан солонго биш. 

	Эгээ л бидэн шиг

	Эгэл хүмүүс

	Ерийн байдалтай

	Жирийн хүмүүс. 

	Омогт Пугачёвын

	Догшин бослогод

	Эрэлхэг зориг нь

	Эрчлэн явсан юм. 

	Домогт таван

	Декабристын хамт

	Цайзын хашаанд

	Цаазлуулж байсан юм. 

	Алс Сибирийн

	Бөглүү тосгонд

	Ульянов нэртэй

	Цөлөгдөн туугдсан юм. 

	Аугаа Лениний

	Ажил амьдралд

	Бүрэн бүтнээрээ

	Бүрэлдэн тогтсон юм. 

	Октябрь сарын

	Жихүүн шөнө

	Өвлийн ордон руу дайрахдаа

	Оросын пролетари

	Газаргүй тариачин

	Аанай л хэвээрээ явсан юм. 

	Ордны хаалгаар

	Үерийн ус шиг

	Халгилан цалгилан орохдоо

	Орчлонд ууган

	Зөвлөлт гүрний

	Иргэн нь эзэн нь болсон юм. 

	Октябрийн уриагаар

	Амаа нээж

	Амиа хийсэн болохоор

	Лениний сургаалаар

	Намаа хүрээлж

	Замаа барьсан болохоор

	Гэгээн хувьсгал шигээ

	Бадрангуй байдаг юм

	Улаан туг шигээ

	Цацрангуй байдаг юм.

	Эцсийн аттак шиг

	Эрэмгий байдаг юм

	Эхийн сэтгэл шиг

	Энэрэнгүй байдаг юм. 

	Зөвлөлтийн хүний

	Энэ чанар

	Бүгдийг давдаг юм. 

	Зөөлөн хатуу

	Халуун хүйтэн

	Бүхнийг ялдаг юм. 

	Умард туйлын

	Зузаан мөсийг

	Уур болгон дэгдээдэг юм. 

	Уулыг хөрвүүлж

	Усыг эргүүлж

	Улсыг хөгжөөдөг юм. 

	Бурангуй фашизмын

	Харгис дэглэмийг

	Илд мэсээрээ ниргэж

	Харанхуй шөнийн

	Тугалган үүлийг

	Илч гэрлээрээ хяргаж

	Социализмын суурийг

	Шийдвэртэй тавилаа. 

	Коммунизмын буурийг

	Найдвартай заслаа. 

	Тэнхлэгт ертөнцийн

	Тэнхээт атомын

	Цөмийг задаллаа. 

	Салхины хурдыг

	Сансрын уудмыг

	Цөмийг нь захирлаа. 

	Гагарины мишээлтээр

	Газар тэнгэрийг

	Гараг ертөнцийг холболоо

	Оюун ухаанаараа

	Орчлонг тэлж

	Одон орныг ойртууллаа. 

	Зөвлөлтийн хүн тэгэхдээ

	Зөндөө ихийг бүтээхдээ

	Амиа бодож

	Ханиа мартаагүй

	Ганцхан өөрийгөө

	Онцхонд тооцож

	Бусдыг басаагүй. 

	Төвшин зан

	Төлөв даруугаараа

	Олонд хүндтэй

	Туслах хүсэл

	Хослох ачаараа

	Түмэнд хүртэцтэй

	Өргөн өтгөн

	Өгөөмөр өнөр

	Зөвлөлт анд нараа гэхдээ

	Халх монгол

	Хамаг даяар

	Авралт ах нараа гэдэг ээ.

	Бүрэг шөнө

	Өөхөн дэн

	Сүүмгэнэж байхад

	Бүрхэг тэнгэрт

	Хавирган сар

	Ёлтойж байхад

	Ухаа хонгороо

	Сүх жанжин

	Унаад явсаан

	Улаан Кремль

	Их Ленинийг

	Зориод гарсаан. 

	Хорин нэгэн онд

	Ардын хувьсгалын

	Тугийг өргөхдөө

	Урин хаврын

	Сэвэлзүүр салхинд

	Бид найдаагүй юм. 

	Хойноос дэмжих

	Зөвлөлт нөхдийн

	Чин сэтгэлд

	Юунаас өмнө

	Сүх жанжин

	Бат найдсан юм. 

	Тэр хавраас хойш

	Олон хавар

	Өнгөрч

	Тэмцлийн эхний өдрөөс

	Он жил

	Улирч

	Зуугийн талаар

	Юм бүхнээ

	Хэмждэг боллоо,

	Зуурдын барааг

	Үүрдийн нөхрөөс

	Ялгадаг боллоо. 

	Зан зангаа таниулж

	Зам замаа нийлүүлж

	Үеийн үед

	Үүрд ханилсан

	Үрийн үрд

	Үргэлж нөхөрлөсөн

	Ачит анд минь

	Зөвлөлтийн түмэн гэж

	Сүх жанжин нотолсон юм. 

	Алхам бүрдээ

	Амьдрал тэмцэлдээ

	Ард түмэн баталсан юм.

	 

	2. СОНДГОЙ ТОВЧТОЙ ДЭЭЛ

	Уудам хөндийн уул сүндэрлэж

	Уулын хошууг ус эмжжээ

	Улс амьтан холхисоор байгаад

	Улбаа зөрөг тэнд гарчээ. 

	Бүдэг зөргийн тэх голд нь

	Бүдүүн чулуу дэнхийж байлаа

	Ойр хавийнхан хэзээнээс нааш

	"Оросын чулуу" гэдэг байлаа. 

	Буурлууд ярихдаа тэр чулууг

	Бултайж гэнэтхэн ургасан гэдэг юм

	Харин яагаад "оросын" гэдгийг

	Ер нь мэдэх хүнгүй гэдэг юм. 

	Бөгтийж суусан идэр бүргэд шиг

	Бөхийж өрсөн хүдэр бөх шиг

	Тэр чулуу бат суурьтай

	Тэрүүхэн хавьдаа бараа сүртэй. 

	Асга чулууг шүтэхгүй ч гэсэн

	Ам амандаа ярих нь зөндөө

	Нутгийн залуус болзоо болгоод

	Нууцхан тэнд учрах нь олон. 

	Хэдийд ч билээ, эндхийн нэгдэл

	Хээрийн тохойд төвлөрөн суурьшихад

	Очих зам нь хошуу ороолоо

	"Оросын чулуу" тээглэдэг боллоо

	Морьтой явахад тойроод болдог сон

	Мотортой болоход горьгүй боллоо.

	"Оросын чулууг" бутлах уу, булах уу?

	Олон янзын яриа гарлаа. 

	Хавийн залуучууд нэрийг нь бодсон уу

	Хавтай бахтайгаа харуулъя ч гэсэн үү

	Хүчит трактораа дээш нь мацууллаа

	Хүнд чулууг тийш нь татууллаа. 

	Уулын оройд чулуугаа гаргаж

	Урьдын хэвээр босоо тавилаа

	"Оросын чулуу" нутгийн уулны

	Оройн чимэг, титэм нь боллоо. 

	Тэгсээр байтал хэдэн жил

	Тэрнээс хойш өнгөрч орхижээ

	Нэг үдэш хэрэг бишдэж

	Нэгдлийн дарга дээр хүн иржээ. 

	— Таван жилийн өмнө уулын бэлд

	Тавьсан чулуу минь алга болчхож

	Хэн түүнийг даагаа бол?

	Хэдийд хааш нь зөөгөө бол?

	Осор дарга эхлээд гайхсанаа

	"Оросын чулууг" дорхноо саналаа. 

	— Урьдаар та учрыг нь ярь!

	Удаахыг нь би залгая гэлээ. 

	Буурал өвгөн сахлаа имрээд

	Бузгай тухлан сууж авлаа

	Урт гаансаа дүүргэн нэрээд

	Учир явдлаа хүүрнэн ярилаа:

	— Хорин нэгэн оны шувтаргаар бил үү

	Хоёр хүн энүүгээр явсан юм даг

	Нэхсэн дайсанд мөрдүүлсэн хоёрын

	Нэг нь би, нөгөө нь орос. 

	Унаа морь минь сульдаж гүйцээд

	Урагш ахихаа бүр болилоо

	Хөөсөн дайсан, худалч хүнд

	Хөдсөн хормойноос шүүрэхээр туллаа. 

	Атаат дайсанд алагдах нь яах вэ

	Аавын хүүгийн заяа мэдэж,

	Авч яваа бичиг маань харин

	Андгайт эзэндээ хүрэх ёстой. 

	Сүх жанжин минь тэгж тушаагаад

	Их цэргээсээ шилж сонгоод

	Бид хоёрыг явуулсан юм чинь

	Бичгээ заавал хүргэх ёстой. 

	Уулын хошууг тойроод иртэл

	Уулгалсан дайсан сүүлдэх шиг боллоо

	Орос нөхөр маань мориноосоо буугаад

	"Одоо яв!" гэж дохиж гарлаа. 

	Нэг нь явж нөгөө нь үлдэхээс

	Нэгмөсөн хийх арга байхгүй нь. 

	Үлдсэн нь дайснаа хоргоож байгаад

	Үхэхээс өөр зам байхгүй нь. 

	Дугтуйтай бичиг надад байвч

	Дураараа би яаж явах вэ

	Өөрийн толгойг үхлээс мултлаад

	Өрөөлийг хаанаас орхих вэ

	"Үгүй" гэж дотроо бодовч

	Үгээр юу гэдгийг нь бүү мэд

	Үстэй толгойгоо эргэтэл сэгсэрлээ,

	Үнэгэн лоовуузаа хийстэл хөдөлгөлөө

	Уурладаггүй орос маань уурлаж байх шиг

	Учир зүггүй зандчиж байх шиг... 

	Халааснаасаа нэг товч гаргалаа

	Харуулж байгаад алгандаа нуулаа. 

	Товчтой гараа зааж байгаад

	Тоостой зам руу дохиж байх шиг

	Хоосон гараа үзүүлж байгаад

	Хонхортоо үлдэнэ гэж хэлж байх шиг. 

	"За шодох нь" Би мэдлээ

	Зав зайгүй хойно яая гэх вэ

	Толгой дохиод зөвшөөрөх аядлаа

	Товчоо тэр нууж орхилоо. 

	Цагааны харуулын түрүүч нь ч цухуйлаа

	Цаг давчуу түргэн л шийдэхээс

	Зугтах нэгийгээ шалавхан хөдөлгөж

	Зууралдах нэг нь дайснаа устгахаас... 

	Хоёр гарыг нь харж байгаад

	Хоосон гэснээ заасан боллоо,

	Атгаастай гараа орос маань дэлгэсэн нь

	Алган дээр нь товч байлаа. 

	Эр хүний ёсоор тохирсон юм

	Эрхбиш нэг нь явах ёстой юм

	"Бушуул" гэх шиг гараа зангалаа

	Буугаа бариад хад руу гүйлээ. 

	Яаж би мориндоо мордсон юм бол?

	Ямар замаар давхисан юм бол?

	Жанжны бичгийг хүргэх нь хүргэсэн

	Жагсаал жигдэрч цэрэг хөдөлсөн.. 

	Цагаан цэргийг наанаас нь шахаж

	Цэгээн хөндийгөөс жанжин түрж

	Энүүхэн хавьд бүгдийг нь бүслээд

	Ээ дээ мөн балбасан даа, балбасан!

	Тулалдаж дуусмагц хошуу руу очиж

	Тус болсон нөхрөө эрлээ

	Тасар цавчуулсан цогцсыг нь тэврээд

	Талын уулын орой руу гарлаа. 

	Эгц өндөр оргилд гараад

	Ээвэр дулаан газар оллоо

	Хонгор нутгаа харж байг гээд

	Хойд зүг рүү харуулж тавилаа. 

	Хайрт нөхрийн шарилыг тавьтал

	Халаасны нь нэгээс юм ойчив

	Ялгахын аргагүй хоёр товч

	Яг дэргэд нь гулсан унав. 

	Эхлээд би олныг бодсонгүй

	Эргүүлж хийх гээд газраас авлаа

	Тэгсэн харин нэг таавар

	Тэрхэн зуураа надад төрлөө. 

	Алган дотроо нэг нэгээр нь

	Атгасан байж шүү хоёр товчийг

	Аль ч гарыг нь заасан

	Аанай л товч таарах байж шүү. 

	Сайн нөхөртөө гомдмоор ч юм шиг

	Санан санан баярламаар ч юм шиг

	Эрхгүй цувсан нулимсаа залгилж

	Эмгэнэл болон хэсэг зогсов. 

	Хэдхэн цаг явахын хооронд

	Хэл амаа сурчихаар ч биш

	Хэн гэгчийн хэнтэй яваагаа

	Хэрэг болгон асуусан ч биш

	Хүний төлөө албатай ч юм шиг

	Амиа өгдөг хэнийхний зан бэ?

	Тойрох үхлийг өөртөө оногдуулаад

	Тоогүй сүйрдэг хаанахын зон бэ?

	Энэ мэтийн түмэн бодол

	Эргэлдэн байсан ч хариулж чаддаггүй»

	Хос товчны өрөөснийг нь аваад

	Холдон явах гэсэн нь хөлөө даадаггүй.

	Уулнаас арайхан бууж ирсэн юм даг

	Усны тунгалгаас ууж авсан юм даг

	Хажууд минь тэгсэн нь том чулуу

	Хадан хөшөө шиг харагдсан юм даг. 

	Зэрвэсхэн харвал цочмоор ч юм шиг

	Зэлүүдхэн хээр бол сүрдмээр ч юм шиг

	Том чулууг хараад байтал

	Толгойд минь нэг бодол төрлөө. 

	Урьдын үлгэрийн баатар эр шиг

	Эртний цагийн хүн чулуу шиг

	Сайхан чулууг аваад явмаар

	Сайн нөхрийн дэргэд тавимаар

	Дээлийнхээ хормойг бүсэндээ хавчуулаад

	Дэвэх шахаж дэргэд нь очлоо

	Угз татаж нуруундаа үүрээд

	Уухилан аахилан бэл хүрлээ.

	Яг тэр үеэр дун хангинаж

	Явахын дохио цуурайлан дуурьсав

	Хад чулуугаа газар хаяж

	Хар мориндоо алавхийн мордов.

	Ойр дайралдсан нутгийн хүнд

	"Оросын чулуу шүү" гэж нэрлэн хэллээ.

	"Эргэж ирнэ, битгий хөдөлгөөрэй" гэж

	Эмээл дээрээсээ хашхирч амжлаа. 

	Усны урсгал шиг цаг урсаж

	Угсрах долгион шиг он уралдаж

	Гэнэт харахад буурал болчхож

	Гэрийн хоймор өвөө суучхаж. 

	Дөчин жил хил манаж

	Дөрөөний сэнж олныг сэтэллээ

	Аавын хүүхэдтэй сайхан танилцаж

	Агтын сайныг сонгон уналаа. 

	Анх учирсан орос нөхрөө

	Аль ч үед марталгүй явлаа

	Амралт чөлөөний бололцоо гарвал

	Аргагүй наашаа зүтгэдэг байлаа. 

	Бор хошууны хар чулуун дээр

	Болзоотой юм шиг ирдэг байсан юм

	Уул өөд авирч нөхрөө тавьсан

	Унаган газрыг эргэдэг байсан юм. 

	Танай нутагт садан байтугай

	Таних хүн ч байх юм биш

	Тангараг нэгтэй нөхрийнхөө газар

	Тамхиа татчихаад явдаг байсан юм. 

	Нас сүүдэр ахих тусам

	Нартад элээснээ эргэн санах юм

	Олны өмнө ямар өртэйгөө

	Оюун ухаандаа тунгааж эхлэх юм. 

	Дутуу юм нэг л бодогдлоо

	Чулуу бэлдээ үлдсэн нь санагдлаа. 

	Бяртай цагтаа хүргэж амжаагүй юм

	Бяргүй цагтаа өргөж дийлээгүй юм

	Эрхбиш хэвээр нь орхихгүй гээд

	Энд ирсэн чинь чулуу алга. 

	Долоон жил л эргээгүй бололтой

	Доошоо тэр шигдээгүй байлтай

	Шулуун зам гарсан байх юм

	Чулуу чухам яасан юм бол?

	Хүн даахаар чулуу ч биш!

	Хэн түүнийг авав гэж!

	Осор дарга яриаг нь сонсоод

	Овжин нүдээр өвгөнийг ширтэв. 

	"Уулын орой руу харав уу?" гэж

	Учиртайхан асуугаад дуугүй болов. 

	— Чулуугаа эхлээд эргэдэг болохоор

	Уруугаа харж эрсээр таарлаа

	Үдэш ч болчихлоо, харанхуй ч байлаа

	Үнэндээ наашаа зүглээд ирлээ. 

	Маргааш гэж өдөр байна гайгүй

	Мандах нар ч гэрэлтэй дээ хөөрхий

	Ямар ч гэсэн тантай уулзъя гэж

	Яваад ирсэн минь энэ дээ гэлээ. 

	Маргааш өглөө морьтон хоёр

	Мандах нарнаас урьтан гарав

	Хойд уулыг зүглэн ирээд

	Хормой бэлд нь амсхийн зогсов. 

	— Дээшээ та хар даа гэж

	Дэргэдэх хүндээ Осор гуай хэллээ,

	Уулын орой өөд өвгөн харснаа

	Учир зүггүй тэвдэж гарлаа. 

	Бөгтийж суусан бүргэд шиг

	Бөхийж өрсөн хүдэр бөх шиг

	Бараан юм бүдгэрэн байв

	Хараан дунд бүртэлзэн байв. 

	— Оросын чулуу ч байраа оллоо

	Оюун санаа минь ч цаашаа амарлаа

	Ирсэн өвгөн ингэж хэлээд

	Сурсан чулуугаа дахин ширтлээ. 

	Осор дарга өвгөн рүү эргэхдээ

	Сонин юм сая ажлаа

	Орос товч Монгол дээл дээр

	Сондгой хадаастайг харж авлаа. 

	Улаан наран мандан гарахдаа

	Уулын чулууг тодхон гийгүүлэв

	Хавь ойроосоо тэр чулуу

	Хамгийн түрүүн нартай золгов. 

	 

	3. ОНЬСОГО

	Өртөөний Батаагийн өрөөсөн тал нь

	Өглөө үдэшгүй янгинаад байдаг,

	Нэртэй гэсэн бариач, оточ

	Нэгтээ үзээд янзаараа байдаг. 

	Аргаа бараад Батаа өвгөн

	Айлынхаа хүний үгэнд оржээ

	Таягаа тулаад орос эмч рүү

	Арай чарай гэлдрэн очжээ.

	 

	Барьсан самбайг нь аваагүй ч гэсэн

	Ирсэн урмыг нь хугалсангүй гэнэ

	Шилтэй эм, шингэн тос

	Шидтэй бүхнээ өгсөн гэнэ. 

	Өгсөн тосыг нь түрхээд байтал

	Өвгөний бие овоо болжээ

	Хэдэн хоногийн дараа гэхэд

	Модон таягаа хол хаяжээ. 

	 

	Баярласан өвгөн яая гэхдээ

	Барьц шангийн юм бодов,

	Өнгөтэй, өөдтэй юмаар таг

	Өвгөн дотроо нэлээд шаналав. 

	Бодож бодож нэг орой

	Борлог хонио аваад явчхаж,

	 

	Орос эмчийн гадаа очоод

	Орох хаалганаас нь уяад харьчихаж.

	Орос эмч борлог хонийг нь

	Оосортой чигээр нь хөтлөөд иржээ

	Өртөөний Батаа хонио аваад

	Өндөр алдрыг нь асууж авчээ. 

	"Овог нэр минь Шастин" гэж

	Орос эмч хэлж гэнэ.

	"Эмч биш бурхан юм" гэж

	Эдгэсэн бүхэн ярьж гэнэ. 

	 

	Хоног өдөр улирсаар байгаад

	Хорин жил өнгөрөв гэнэ

	Өртөөний Батаагийн хүү Өнөр

	Өвдөөд хэд хонож гэнэ. 

	Орос эмч үзсээр байгаад

	Орой үдэшгүй сахисаар байгаад

	Өнөр хүүг эдгээж гэнэ

	Өөрийнх нь гэрт буцааж гэнэ. 

	 

	Ачтай эмчийн алдар нэрийг

	Аав нь сүрхий асууж лавлав

	"Шастин!" гэхэд нь бүр гайхаад

	Шамдан асуусан нь "Шастин" гэв

	Хуучин Шастин сахалтай байснаас

	Хуулсан юм шиг адилхан юм

	"Эмч биш хувилгаан юм" гэж

	Эргэлзсэн өвгөн дотроо бодов.

	 

	Хоног сар ээлжилсээр байгаад

	Хорин жил өнгөрөв гэнэ. 

	Өвгөн Батаагийн ач Төмөр

	Өвдөх шинжтэй байж гэнэ. 

	Өөрийн нь эцэг хөдөө болохоор

	Өвгөн Батаа хөтлөөд гарч гэнэ

	Эмнэлгийн газар хүрээд ирсэн нь

	Эртний таньдаг хүн байж гэнэ.

	 

	Хаа урьдын нөгөө Шастин

	Хаанаас ч дахин гараад ирэв

	Хамаагүй залуу дүр төрхөөрөө

	Халзан өвгөнийг угтан авав. 

	Өвгөн Батаа нүдээ бүлтийлгэж

	Өөдөөс нь сүрхий харж гэнэ. 

	Өнөөх эмч анзаарсан шинжгүй

	Өвгөний ачийг үзэж гэнэ

	 

	"Уулын тэнэг дээр зөнөг нэмээд

	Улс амьтан ч танихаа байх нь!"

	Өвгөн дотроо ингэж бодсон ч

	Өөртөө бас эргэлзэн байж

	"Хүүгийн нэр хэн билээ?" гэж

	Хүндэт эмчээсээ асууж гэнэ

	Шар үстэй залуу эр

	"Шастин!" гэж хариулж гэнэ. 

	 

	Батаа өвгөн ачаа дагуулаад

	Байшин гэр лүүгээ алхах зуураа

	Олон Шастиныг эргэн санаж

	Оньсого таах шиг бодож гэнэ. 

	Хутагт хувилгаад байхгүй гэдгийг

	Хувьсгал нэгэнт ойлгуулсан болохоор

	Олон Шастины жинхэнэ учрыг

	Олж мэдэхэд хэцүү гэнэ. 

	 

	"Өөрийгөө ч үзүүлэхэд, хүүгээ ч үзүүлэхэд

	Өөдсийн чинээ ачаа ч үзүүлэхэд

	Өнөө л Шастин, аанай л Шастин

	Өтөлдөггүй Шастин, элэгддэггүй Шастин"

	Өвгөн Батаа гайхах нь аргагүй ч

	Өөрөө өөртөө хариулах л байлгүй

	Эрдэнэт бие өвгөрөх настай ч

	Элбэрэлт найрамдал залуужих ёстой. 

	 

	4. МОНГОЛ-ЗӨВЛӨЛТИЙН "МАРГААН"

	Халх голын хуучин дайчид

	Учран золгосон нэг уулзалтад

	Хаанахын ч билээ сурвалжлагч гэж

	Оролцож байснаа эргэн саналаа. 

	Уулзалтад оролцсон ихэнх хүмүүсийн

	Нас хижээл, санчиг саарал

	Зарим нь бүр таяг тулаад

	Хэн ч харсан өвгөн буурал.

	Таяг гэдэг бас л учиртай

	Насных ч бий, намтрынх ч бий. 

	Хуучин шарх нь шархираад байвал

	Хулсан таяг тулах ч бий. 

	Цэргийн хувцастай нь, орос монголгүй

	Генерал цолтой, үгүйдээ хурандаа

	Цэгц шулуун эднийг хараад

	Хэн ч гэсэн ахмад дайчин гэнэ. 

	Гаднах төрхөөр нь юмыг хэлэх

	Гайгүй ч санж, таах л байлгүй... 

	Энгийн хувцастай нь орос монголгүй

	Багш ч юм уу, малчин ч юм уу,

	Ямар мэргэжилтэй хэн болохыг

	Гаднаас нь хараад хэлэх хэцүү. 

	Дайн тулааны хүнд үед

	Гялалзаж явсан дайчин эрс гэж

	Давын дээр хэн маань ч гэсэн

	Барин тавин хэлэхгүй л биз

	Энгэрийг нь хараад энэ хүмүүс

	Энгийн, цэргийн бүгд нийлээд

	Төрд түшигтэй, түмэнд нэртэй,

	Баатар эрс гэж батлан хэлнэ. 

	Энгэр цээжинд нь одон медаль

	Багтахын аргагүй давхарлан ярайж

	Зүүн талдаа зүүх ёстой

	Зарим одон медаль нь бүр

	Байр сууриндаа багтахаа байгаад

	Баруун энгэр лүү нь түрэн орсон нь

	Давшиж яваа ангийн түрүүч

	Шинэ талбарыг эзлэн аваад

	Эрч хурдаа нэмэн явах шиг

	Даанч одоо илгүй гэхээс

	Дайн тулааны баттай гэрч. 

	Арьсан дээр нь цайвартан толботсон

	Сумны нүх, хэлтэрхийний ор

	Эдний бие дээр бишгүй бий,

	Энд тэнд нь цоохортон бий. 

	Тэр шархыг тоолдог юм гэхэд

	Тэвхгэр цээжин дээр жингэнэсэн

	Одон медалиас цөөнгүй байх. 

	Цугласан олон дайчин эрс

	Хэзээний танил, найз бололтой,

	Нэр усаараа, нүүр зүсээрээ

	Нэгийгээ таних нь цөөнгүй бололтой. 

	Гэвч ихэнх нь гэнэт өнөөдөр

	Анх удаа гараа барьж

	Бие биеийнхээ бараа харж

	Хэн хэнтэйгээ танилцав бололтой. 

	Тэгээд тэд хоорондоо танилцахдаа

	Овог нэр, цол алдраа биш

	Тэр жил хамандалж явсан

	Эсхүл эгнээнд нь алба хаасан

	Ангийнхаа дугаарыг нэгэндээ хэлэхэд

	Аль эртний танилаа мэдэх аж. 

	Нэг тогооны улс биш ч гэсэн

	Нэг галын улс явсан юм байж... 

	Хоёр хүн бусдаас онцгойдуухан

	Хууч хөөрч байхад очвоос,

	Дэргэдээ намайг суулгаад, өөрснөө

	Дэлгэсэн яриагаа үргэлжлүүлэн байв. 

	Нэг нь генерал, зөвлөлтийн хүн

	Нэр овог нь Заиюльев гэнэ.

	Насаар бол явчихсан баймаар гэвч

	Харахад гайгүй, овор багатай,

	Нөгөө нь тэг дөрвөлжин шанаатай

	Буурал орсон шингэвтэр халимагтай

	Хижээл насны монгол эр

	Хэзээний би мэдэх хүн. 

	Гучин есөн оны хавраас

	Халх голын дайчдын дунд

	Дугаржав гэдэг нэрийн нь өмнө

	"Эх оронч" гэдэг эрхэм алдар

	Засгаас олгосон зарлиггүй байтал

	Заавал хэл гэсэн тушаалгүй атал

	Хууль шиг хэлэгдэж байсныг санахад

	Хурц зоримог хүн байлгүй. 

	Нэр цол хүртэх ч яах вэ

	Олон янзаар хүртдэг л юм. 

	Дайнд яваа дайчин нөхдөөсөө

	"Эх оронч" гэдэг цол хүртэх нь

	Дарга цэрэг, хэнд ч гэсэн

	Ховор олдох гавьяа биз.

	За тэр ч яах вэ, нэгэнт

	Ярьж байсан улсын дэргэд

	Зай тавиулаад суусан хойноо

	Юу ярихыг нь чагнаад үзье:

	— Нуурын өндөрлөг эзлэх тушаалыг

	Биелүүлэх ч яах вэ, амар байсан юм

	Эзэлсэн хойноо тэр газрыг

	Барьж байх л хэцүү байсан юм гэж

	Дугаржав гуай ярьж суулаа. 

	— Өндөрлөгийг авав уу, үгүй юу

	Өстөн дайсан дайрч эхэллээ. 

	Тэрүүхэн хэсэгтээ уул өндөрлөг

	Тэмдэгтэй ч газар, ашигтай ч цэг. 

	Байлдааны идэвх, тулалдааны явцыг

	Хянаж байх, засаж болох

	Баттай чухал газар болохоор

	Япон манжийнхан хамаг хүчээ

	Ёроолд нь бөөгнүүлээд ирлээ гээч. 

	Тэр өндөрлөг бидэнд хэрэгтэй юм чинь

	Тэдэнд бас л хэрэгтэй гэнэ. 

	Аниргүй байсан тэнгэр догширч

	Агаарын онгоцны дуугаар ёнгинож

	Үүлгүй тэнгэрээс хүнд бөмбөг

	Мөндөр бороо шиг молцоглон унаж,

	Энд тэндгүй тэсрэн бутарч

	Элс шороо хутгалдан манарч

	Амьсгаа авахын эрхгүй байхад

	Аюул дээр бас аюул,

	Холын тусгалтай дайсны буунууд

	Хонхрын цаанаас галлаад гарлаа

	Утаа униар нарыг халхалж

	Улаан дөл сарыг үргээж

	Өглөө үдэш нь мэдэгдэхээ байсан

	Айхавтар хэцүү хорь хоног

	Нуурын өндөрлөгийг хамгаалан байлдахад

	Хамгийн аюултай нь бөмбөг биш, сум биш

	Хатаж үхэхийн аюул байж билээ. 

	Улайссан бууны ам руу цутгах

	Ус битгий хэл, амны цангаа

	Гүйцэд гаргах ус байдаггүй

	Дайсанд бүслэгдэх даанч хэцүү,

	Давчуу газар л гарт үлдэнэ. 

	Цэнгэг ус, цэвэр агаар

	Хөлс сэвэх сэрүүн салхи

	Хөдөө нутгийн ариухан үнэр

	Бүгдээрээ

	Бүслэлтийн цаана л үлддэг юм. 

	Ойрмог газар ус байвч

	Дайсны гал яг түүн дээр!

	Өндөрлөгийн төлөө ч байлдана,

	Усны төлөө ч байлдана. 

	Ганц худаг манайх ч болно

	Удахгүй дахиад дайсных ч болно. 

	Өндөрлөг л харин хэзээ ч гэсэн

	Өмөг түшигт минь байсаар байлаа. 

	Хатаж бамбайсан уруул эвэршиж

	Хэлний арьс хуурай шиг барзайхад

	Цэнхэр утаа ч ус шиг мяралзаж

	Тэсэхийн аргагүй цаг тулахад

	Авардаг юм ганцхан л байдаг юм. 

	Эх нутгийн шороо л байдаг юм

	Нурам шиг улайссан нунтаг элсийг

	Ухаж байгаад хар шороонд хүрвэл

	Нойтон шороогоор цээжээ шавах шиг

	Сайн арга байхгүй юм байна лээ. 

	Харин баярлууштай нь гэвэл

	Далан галбыг туулаад ирсэн

	Гүймтгий хавтгай шиг цангаж хатсан

	Тэр олон цэргийн нэг нь ч

	Ус нэхэж намайг зовоосонгүй

	Нэхдэг нь гэвэл сум л байсан юм

	Сум ч яах вэ, манайхан онгоцноос

	Тасралтгүй шидэж өгч байсан юм... 

	Хорин хоног хориглон байлдаад

	Хотгор хонхор бүхнээ алдаад

	Тушаал ёсоор өндөрлөгөө хамгаалан

	Тулалдсаар байж үхдэгийн даваан дээр

	Хажуу талаас нь Заиюльевийн

	Хамаандалсан анги дайрч ирээд

	Биднийг нэг аварч билээ гэж

	Дугаржав гуай яриагаа дуусгав. 

	Тэгсэн нь Заиюльев толгой сэгсэрч

	Тэссэнгүй байртай ингэж хэлэв:

	— Наад нөхөр чинь андуурч байна

	Яая ч гэхэв, гучин жил...

	Би энэ Дугаржавыг авраагүй юм,

	Яг бид дайсантай мөргөлдөөд

	Бүслэлт сэтэлж барахгүй болоод

	Гарах уу, яах вэ гэж байтал

	Дотроос нь эд нар сэт цохиод

	Биднийг харин аварсан юм... 

	— Үгүй яалаа гэж, би будилж байна

	Үнэндээ танай моторчилсон анги

	Хажуу талаас нэмэрлэж ирээгүй бол

	Хатуу бүслэлтийн дотор байсан

	Бид яаж гарч ирэх вэ?

	—Тийм биш. Чи мэдээгүй байх... 

	Би зүүн талаасаа шахагдаад... 

	—Үгүй дээ, хаанаас. Тэгж байхад чинь

	Баруун жигүүрээс танкны хороогоор

	Дайсан түрээд ирээгүй юу?... 

	Хоёр дайчин маргаж эхлэв

	Хоорондоо бүр баримтаар ярив. 

	Хэний хороо хаа байсан бэ,

	Ямар салаа хаагуур давшсан бэ,

	Хэдэн батальон тосоод ирсэн бэ,

	Хэзээ хаана уулзаж байсан бэ?

	Энэ бүхнийг нэгд нэгэнгүй

	Эхнээс нь аваад ярьж гарав. 

	Бүх юман дээр ам нь нийлэвч

	Бүхэл цаг яриа үргэлжлэвч

	Хэн нь хэнийгээ аварсан бэ гэхээр

	Хэл ам нь нийлж өгдөггүй. 

	Дугаржав "Чи намайг" гэхэд

	"Чи намайг" гэж Заиюльев хэлээд

	Дундаа орж байсан яриа дахиад л

	Эхнээсээ үргэлжлээд гардаг. 

	Дугаар... Дугаар... ангийн нэр,

	Газрын нэр, зэвсгийн нэр...

	Тэгээд маргаанаа таслуулах гэсэн юм шиг

	Надад тайлбарлаад, зарга болоод

	Миний ам руу хараад байдаг. 

	Би яах вэ дээ, мэдэх юм алга

	Энэ хоёрын маргааныг чагнаад

	Би байтугай, цэргийн жанжин ч

	Шийдэх маргаан биш бололтой.

	Шийдэхийн ч хэрэг байхгүй бололтой. 

	Яагаад гэвэл, тэр маргааны

	Ямар ч маргаангүй дүн нь болж

	Халх голын түүхт эрэг дээр

	Хамгийн өндөр нэгэн цэг дээр

	Гучин жилийн өмнө намирсан

	Гал улаан тугийн туяа

	Одоо хүртэл цацран мандаж

	Орчлонгийн наранд гэрэл нэмж

	Дундын ялалтын баталгаа болж байна. 

	Хамтын найрамдлын сүлд болж байна. 

	 

	5. "ЕВГЕНИЙ ОНЕГИН"

	I

	Эртний цайз шиг уулсын цаанаас

	Эрвэн сэрвэн байцын араас

	Мандах нар урган гарлаа

	Манхайх тэнгэр өргөн авлаа.

	Тачигнасан жавар тана шиг гялтганаж

	Тайван агаар шил шиг гялалзав

	Өндөр хангайн буурал орой

	Өглөөний наранд толь шиг гялбав. 

	Туулын жавар үсрэн долоосон

	Уулын амны эхэнд байдаг

	Буудлын үүднээс аяархан хөдөлж

	Суудлын тэрэг алгуурхан цувлаа

	Нарны гэрэл наадуулсан машин

	Наад гүүрэн дээр гараад ирлээ. 

	II

	Урт машинууд гэнэт эргэж

	Хурд нэмэн цаашаа тэмүүлж

	Хотын замаас салан хазайж

	Холын зам руу гулсан оров. 

	Эргэх дугуйны эрчинд автаж

	Элс шороо хийссэн юм биш

	Царцаж амжаагүй цан хяруу

	Цагаан хөөс шиг цахран хийсэв. 

	Хурдалж яваа машины ард

	Хуйларч байгаа цасыг харахад

	Хөнгөн хөлтэй хөөрхөн амьтны

	Мөнгөн сортой сүүл шиг ч юм шиг

	Халин одох пуужинт хөлгийн

	Цалин цагаан мөр шиг ч юм шиг. 

	III

	Нэг машины ар талд нь

	Нисэгч Титов тухлан суугаад

	Нийслэл хотын минь шинэ өглөөг

	Нэгд нэгэнгүй ажин явлаа. 

	Өндөр яндангийн утаа суунагласан

	Үйлдвэрийн комбинат замд таарлаа. 

	Өөдөө олгойдсон шингэн утаа нь

	Үүлгүй тэнгэрийн багана байлаа. 

	Сайхан оронд минь саатан морилсон

	Сансрын нисэгч энэ залуу

	Малчин ардтай золгон учрахаар

	Манай хөдөө зочлон очихоор

	Зуунмодыг зорин яваа юм

	Зуурдын байдлыг харан яваа юм. 

	IV

	Арын сандал дээр тухлан суугаад

	Ам хамхин дуугүй явсангүй

	Эрхэм Пушкиний алдарт романыг

	Эхний нь мөрөөс уншиж гарлаа. 

	Хажууд хоцрох өргөн тал

	Ханаран угтах хад уул

	Харз усны уур манан

	Хамаг бүхнийг ажин явавч

	Эхлэн авсан роман зохиолоо

	Цэглэн таслахгүй уншсаар байлаа. 

	Амьд Пушкин дэргэд ирээд

	Замд ханилж нөхөр болов

	Ундрах булаг шиг найраг нь бялхаж

	Урсах ус шиг шүлэг нь мяралзав. 

	V

	Анх удаа сансрын нисэгчтэй

	Алга нийлүүлэн танилцсан болохоор

	Би ч гэсэн тэр хүнийг

	Бишгүй сайн аждаг байсан юм

	Зураг хөргийг нь харж явахдаа

	Сураг алдрыг нь сонсож байхдаа

	Хүүрнэх үлгэрийн баатар шиг бол уу,

	Хүсэх зөгнөлийн мөрөөдөл шиг бол уу,

	Ямаршуу хүн байдаг юм бол

	Ядаж барааг нь харах сан гэж

	Санаж явсан мөч олон

	Анаж байсан цаг арвин

	Бодох хүсэх өдөр байхад

	Болох бүтэх өдөр байх юм. 

	VI

	Үлгэр домгийн гэхээр юм

	Үнэндээ тэр хүнд байсангүй

	Хиймэл, зохиомол гэхээр юм

	Хичээж хараад олсонгүй. 

	Ярих хэлэх, явах суух нь

	Асуух лавлах, анхаарах сонсох нь

	Идэх уух, инээх цэнгэх нь

	Сэдэх санах, сэтгэх бодох нь

	Хэрийн хүнээс зөрөө алга,

	Жирийн гэхээс яриа алга. 

	Сансарт нисээд ирсэн гэдэг нь

	Санаанд багтамгүй сонин гэвч

	Бусдаараа бол яг л бидэн шиг

	Буурал хорвоогийн иргэн байлаа. 

	VII

	Гэхдээ ... гэхдээ бас учир бий

	Гэгээн орчлонгийн элч болоод

	Гэрэлт нар луу ниснэ гэдэг

	Гэнэт тохиолдох завшаан биш. 

	Амны зоргоор гүйгээд болдог

	Амины зоригоор туугаад бүтдэг

	Азтай нэг нь нисээд буудаг

	Азгүй нэг нь тосоод суудаг

	Нэр сүрийн ажил ч биш

	Тэр бүрийн хожил ч биш,

	Төр улсаараа ярьж байж

	Нөр ухаанаа зарж байж

	Хамтын хүчээр шийддэг байлгүй

	Хамгийн сайндаа найддаг байлгүй. 

	VIII

	Сансрын нисэгч гэдэг хэн бэ?

	Самбаа зориг, эрдэм ухаан

	Энэ хоёр шинж чанар

	Эв төгөлдөр хослох ёстой. 

	Эрэлхэг зоригтой хүн гэдэг

	Эрээд олдохгүй эрдэнэ биш

	Эрдэм ухаантай хүн гэдэг

	Сураад олдохгүй сувд биш. 

	Зоригтны дотроос зоригтой нь гэвэл

	Эрдэмтний дотроос эрдэмтэй нь гэвэл

	Ийм хоёр шинж чанар

	Ихэр юм шиг цугтаа гэвэл

	Хотол даяар ховор биз

	Хорвоо дэлхийд нандин биз. 

	IX

	Түргэний голын хөндий өгсөөд

	Түрүүчийн тэрэг тэмүүлэн явлаа

	Ард нь яваа машины дотор

	Аялгуу шүлэг тэлмүүлэн байлаа. 

	Онегин Татьянатай нүүр учирсан ч

	Ойшоох шинжгүй дээгүүр хараад

	Хэвийн ёсоор уйтгарлан байлаа

	Хэгжүүн зандаа тайтгаран явлаа. 

	Гэнэн охины шөнийн захидал

	Гэмгүй эмгэний өнийн дуртгал

	Зэлүүд тосгоны тогтонги амьдрал

	Зөрүүд Онегины царцанги байдал

	Энэ бүхэн солигдон өнгөрлөө

	Агшин зуур ээлжлэн харагдлаа... 

	X

	Тэртээ жаран нэгэн онд

	Тэр хаврын намуун өглөө

	Хий хоосон зэрэглээ биш. 

	Хиймэл зохиомол дагуул биш

	Аавын хүү сансарт дүүлээд

	Анивчих одтой мөр нийлээд

	Алтан наранд алгаа хүргээд

	Алагхан дэлхийд эргэн буугаад

	Сайхан хаврын нэгэн өглөөг

	Сансрын хаврын өглөө болгов. 

	Хүн төрөлхтний хүсэл мөрөөдлийн

	Хүндтэй гавьяатайг биелүүлэх болоход

	Зөвлөлтийн хүн заавал түрүүлдэг нь

	Зөн тохиол уу, зүй зохиол уу?

	XI

	Аврорын буугаар орчлонг шинэтгэж

	Оросын хувьсгал анх мандахад

	Ардын хилэнгээр "Берлиныг" сөгтгөж

	Алтан дэлхийд энх хандахад

	Таван жилээр гүрнээ хөгжүүлэхэд

	Тансаг бүтээлээр орноо бэхжүүлэхэд

	Өчигдрийн бууны сүрлэг алдар

	Өнөөдрийн пуужингийн өрлөг болсон юм. 

	Ширхэг будаа, шураг бүхэнд

	Шинэ хөлгийн эрэг байсан юм. 

	Орчих оддын тохиолоор биш

	Зорчих түүхийн тушаалаар

	Зөвлөлт гүрний амжилт бүхэн нь

	Зүй ёсны ялалт болсон юм. 

	ХII

	Түүхийг гэвч түмэн бүтээж

	Түүний хүрдийг эргүүлдэг болохоор

	Ард түмэн гэдэг нарийндаа

	Амь аминаас бүрддэг болохоор

	Зөвлөлт түмний олсон амжилт нь

	Зөвхөн нийтийн бүтээл төдийгүй

	Хүч хөдөлмөрөө оруулсан бүхний

	Хүндтэй гавьяатай үйлс мөн. 

	Хажууд яваа Титов нөхөр

	Харах бараа нь энгийн гэвч

	Холбоот улсын нэгэн иргэн

	Золбоот нийгмийн амьд илрэл

	Тэр бүхний бодитой чанар

	Тэмдэг болсон биетэй алдар!

	XIII

	Сансрын нисэгч гэдэг хэн бэ?

	Самбаа зориг, эрдэм ухаан

	Энэ хоёр шинж чанар

	Эв төгөлдөр хослох ёстой. 

	Огторгуйн хөлгийг удирдан залахад

	Олон юм нэхэгддэг байлгүй

	Тоо бодлого, түмэн бодис

	Тодорхой мэдлэг, ерөнхий эрдэм

	Нийгмийн ухааны онц хандлага

	Нисэх, жолоодохын гоц дадлага

	Олон юм шаарддаг байлгүй

	Орой өглөөгүй шамддаг байлгүй

	Тэр бүхэн дээр амиа мартах

	Тэвчээр зоригоо нэмдэг байлгүй. 

	XIV

	Харин "Онегиныг" тэр чигээр нь

	Бүрэн цээжлэхийг шаардахгүй биз. 

	Баатар нисгэгч тэр романыг

	Сайтар сайн мэддэг болсон нь

	Хүн өгсөн даалгавар биш

	Гүн сэтгэлийн шаардлага биз. 

	Зөвлөлтийн хүний зан чанар нь

	Зөвхөн мэдлэгээр хэмжигдэхгүй

	Зүсэн зүйлийн саадыг давах

	Зүрх зоригоор хязгаарлагдахгүй

	Алгебрын томьёогоор тодрон гарахгүй ч

	Амьдралын үнэнээр бадран гарна

	Хэдэн үгэнд багтан илрэхгүй ч

	Хэрэг ажилд бахдам илэрнэ. 

	XV

	Ухаа дөрөлжийг даваад иртэл

	Улаан туг, уриа лоозон,

	Урт замын хоёр талаар

	Улс амьтан даанч олон

	Зарим нь морьтой, зарим нь тэмээтэй

	Зай ч байдаггүй, завсар ч байдаггүй,

	Тэр их жагсаалын цаана

	Тэнгэрийн хаяа ч харагдаж өгдөггүй

	Хурсан олон эгнээгээрээ 

	Хурын солонго шиг алаглан зурайж

	Хүн бүхний баярын инээд

	Хүйтэн жаврыг сарниаж байлаа

	Хүүхэд багачуудын жингэнэсэн дуу

	Хүрэх ирээдүйн уриа боллоо. 

	XVI

	Сансрын хөлөг газардаад ирэх шиг

	Титовын машин хурдаа хасаад

	Сансрын тэртээгээс буугаад ирэх шиг

	Түрхэрсэн олны гүнд орлоо. 

	Хүнтэй хорвоогийн халуун сэтгэл

	Хөлгүй сансрын залуу итгэл

	Одтой тэнгэрийн эртний урилга

	Оюунтай хүний урьдын зорилго

	Эх дэлхийд учрах шиг санагдав. 

	Эсэн мэнд золгох шиг харагдав. 

	Хурсан олныг тэврэн авах шиг 

	Ирсэн бүхэнтэй мэндлэн явах шиг

	Баатар нисэгч гараа сарвайлаа

	Баярын совин бүхэнд татлаа. 

	XVII

	Аймгийн төв орох замд

	Ам хамхилгүй уншин явсан

	Алдарт Пушкины найраг роман

	Агаарын баатартай цуг ирлээ. 

	Төв аймаг даанч ойрхон юм

	Төвөг удалгүй тулаад ирэх юм

	Уншсан романаа бараагүй байтал

	Угтсан олон тосоод авах юм... 

	Элчилгүй уудмыг зорин дүүлэхдээ

	Эцэсгүй холыг сөрөн туулахдаа

	Од мичдийг шүргэн нисэхдээ

	Олны мэндийг хүргэн явахдаа

	Алдарт романыг барьсан байлгүй

	Адгийн мөрийг нь хүрсэн байлгүй. 

	 

	6. НАМТРААСАА ХЭДХЭН МӨР

	Орь залуудаа, балчир байхдаа

	Орос хэл заалгаж эхэллээ

	Зөвлөлтийн сургуульд элсэн ороод

	Зөндөө нөхөдтэй эвсэн ижилслээ. 

	 

	Хоёр нэгхэн үгтэй болохоор

	Хонхны хэл л ойлгож байлаа

	Цохож мэдэх хичээлгүй болохоор

	Цонхны шил л гөлөрч суулаа. 

	 

	Шуугьж байгаа нөхөд минь над

	Юу гээд байдгийг мэдэхгүй гэвч

	Шулганаж байгаа хаврын шувууд

	Юундаа баясдагийг харж суулаа. 

	 

	Аажим аажмаар чих дасаж

	Алхам алхмаар ахих боллоо

	Хөргийн доорх нэрээс цаашилж

	Зургийн доорх тайлбар хүрлээ. 

	 

	Хөлд дахин ороогүй ч гэсэн

	Хэлд ахин орохыг үзлээ

	Хөхөө нэхэж уйлаагүй ч гэсэн

	Эхээ дуудахыг оросоор сурлаа.

	 

	Этгээд сонин шинэ ертөнц

	Нүдний өмнө солигдон ирлээ

	Сэтгээд баршгүй өндөр соёл

	Тэнгэрийн хаяа шиг тэлэгдэн ирлээ. 

	 

	Хэлтэй болохоор танилтай болдог

	Танилтай болохоор талтай болдог

	Талтай хүн талын чинээ

	Танилгүй хүн алгын чинээ. 

	 

	Орь залуугийн тэр цагаасаа

	Хорь хүрээгүй балчир үеэсээ

	Зөвлөлт хүний чанарыг танилаа

	Зөвхөн түүнийг эрхэмд үзлээ. 

	 

	Амьдралын замыг туулан явахдаа

	Алдсан ч бий, оносон ч бий

	Алдсан нь өөрийн минь бач гэхэд

	Оносон нь нөхдийн минь ач юм. 

	 

	Зөвлөлт нөхөдтэй аливаа бүхэнд

	Дамжуур нэг явахыг мэрийлээ

	Зөв бурууг танин мэдэхдээ

	Хэмжүүр нэг явахыг хичээлээ. 

	 

	Ямар ч гэсэн бүх юмыг

	Явдал учрал, ажил үйлсийг

	Андынхаа нүдээр хардаг боллоо

	Хамтынхаа ёсоор хянадаг боллоо. 

	 

	Итгэл хүслээ хослуулан байж

	Зүтгэл хүчээ нийлүүлэн байж

	Санасандаа бид цугтаа хүрнэ

	Сайхан нийгэмд цогтой амьдарна. 

	 

	Зөвлөлт түмэнтэй үүрд нөхөрлөсөн

	Зөн бэлгэт ардын минь үйлсэд

	Хувьсгалын минь зорилго ч батажна

	Хувийн минь жаргал ч багтана. 

	 

	Халиурсан тариа шиг өнөр өтгөн

	Хаврын бороо шиг өгөөмөр баян

	Хатаасан болд шиг уян хатан

	Харвасан сум шиг шулуун шударга

	 

	Шүүдрийн усны цэвэр туяа

	Шүлгийн үгний цэцэн санаа

	Улс түмний өмөг түшиг

	Алс ирээдүйн өнгө хишиг

	 

	Ийм улстай бат нөхөрлөсөн нь

	Тийм болоод лут найрамдсан нь

	Ард түмний жаргалын дээд юм

	Алтан нарны гэрлийн дээж юм. 

	 

	1972 он

	 


ТЭР ЦАГТ

	Эрт дээр цагаас

	Эзэд ноёд

	Эзлэн довтолж

	Хаад сайд

	Хазлан давшилж

	Агар зандан шатраараа

	Тоглож байгаа юм шиг

	Ард олны заяагаар

	Тоглож байлаа. 

	Өрсөн шатрын

	Хүүгээр биш

	Төрсөн эхийн

	Хүүгээр

	Эх дэлхийг

	Бүрж гарлаа

	Хөх ногоог

	Цусдаж гарлаа. 

	Эрхэндээ эрдсэн тэд

	Энэ дэлхийг

	Эргэж байгаа

	Эрээн хөлөг шиг санаж байж. 

	Дархандаа даварсан тэд

	Далай түмнээ

	Дахиад нүүх

	Дараах өрөг шиг бодож байж. 

	Ажлын хүчээр бүтсэн бүхнийг

	Хожлын бай шиг нэхнэ гэж

	Эл хорвоог ч бүхлээр нь

	Энэ олныг ч цугаар нь

	Мөрий авсан юм шиг авна гэж

	Түрий зүрүйдээ чихнэ гэж

	Дайрсан

	Дайтсан

	Ховдог эзэд

	Сувдаг ноёдын

	Хожсон

	Хожоогүй наадам бүр

	Хойшлуулсан

	Хойшлуулаагүй өрөг бүр

	Үй түмний үхэл

	Хүй олны тахал

	Урц гэрийн түймэр билээ

	Харц олны түйтгэр билээ. 

	Македоны Александр

	Микадогийн ач нар

	Хазарын ноёд

	Татарын хаад

	Рыцариуд

	Янычарууд

	Цезарь гээд л

	Черчиль гээд л

	Гитлер гээд л

	Аян дайнаар амьдарсан

	Даян дэлхийг тэмтэрсэн

	Аль ноёныг ч тэр гэх вэ,

	Аль жанжныг ч тэр гэх вэ. 

	Гэвч

	Ард түмэн

	Хааны ёсоор бүтсэн

	Зааны ясаар сийлсэн

	Шатрын хүү

	Биш байж. 

	Харин

	Өвч хүчээ нийлүүлж

	Хөвч чадлаа хуримтлуулж

	Дураараа шатарчдыг

	Бяраараа дарж

	Бэрх хэцүүг

	Давж гарсан юм

	Эрх чөлөөг

	Олж эхэлсэн юм. 

	Дайнаар сүүдрээ хийсэн

	Империализм

	Цөхөрч

	Ухарч

	Бүхэлдээ ялзарч

	Мөхөлдөө ойртож

	Үхэлдээ тулав. 

	Сайнаар нөхрөө хийсэн

	Социализм

	Дэгжиж

	Хөгжиж

	Даяараа бэхжиж

	Туяаран мандаж

	Хаяаран гийж

	Дайны сөнөөлөөс

	Дажны хөнөөлөөс

	Түмнийг халхалж байна,

	Буу сэлмээс

	Гуу жалганаас

	Олныг салгаж байна,

	Даанч ухаангүй

	Дайнч этгээд

	Улсаа бодолгүй

	Алсаа харалгүй

	Сумаа тавилаа гэхэд

	Сумандаа оногдоно. 

	Нумаа нуулаа гэхэд

	Нумандаа тийрэгдэнэ.

	Тэгээд

	Аюулт зэвсэг

	Хог дээрээ

	Зэвэрч хэвтэх

	Агт морьд

	Адуун дундаа

	Таргалж байх

	Эр хүн

	Цэргийн алба гэж

	Эс мэддэг болох

	Эх үр

	Элэг бүтэн

	Эсэн мэнд суух

	Тэр цагт

	Тийм эринд

	Дайнгүй

	Энх амгалан

	Ертөнцийг тогтооно,

	Тэр цагт

	Тэр эринд

	Дарлалгүй

	Мөнх жаргалан

	Дэлхийг мандуулна... 

	 

	1963 он


ӨЛГИЙ

	Хөрст дэлхийг

	Хөл дороо захиран билээ би

	Мөнх тэнгэрийг

	Мөрөн дээрээ үүрэн билээ би. 

	Хөрст алтан дэлхий минь

	Хөл дороос минь тулж өгсөн

	Хөхүүл эх шиг

	Тэжээж өсгөсөн

	Өлгий нутаг минь билээ,

	Өрлөг эх минь билээ. 

	Шар арьстай би

	Хар арьстай би

	Цагаан арьстай би

	Улаан арьстай би

	Хоёр өлмийгөө

	Ул болгосон цагаасаа

	Хоёр мэлмийгээ

	Хол тусгасан үеэсээ

	Суларсан гараа хөдөлгөсөөр

	Хөлөрсөн духаа арчсаар

	Дээр нь төрдөг, амьдардаг

	Хээр нь биеэ оршуулдаг

	Энэ дэлхийг

	Шинэ болголоо,

	Ариун хөдөлмөр

	Дориун янзаллаа. 

	Энэ дэлхий дээр

	Ярайж ирийж

	Өндөрлөж сүндэрлэж

	Халгилж цалгилж

	Үхэж сэхэж байгаа

	Төрж төлжиж байгаа

	Тоолж баршгүй юмны

	Төөлж баршгүй бүхний

	Багахан хэсэг нь

	Байгалийн бүтээл

	Ихэнх хэсэг нь

	Миний бүтээл. 

	Гэвч

	Хүн бол

	Би бол

	Хэзээ ч санаа амардаггүй

	Хичээж урагшаа тэмүүлдэг,

	Мөртөө зүгээр суудаггүй

	Ердөө зүтгээд байдаг

	Урьдын юманд тордоггүй

	Эртний ёсонд ордоггүй

	Шинийг мөрөөддөг

	Ихийг санаачилдаг

	Ийм тавилантай ч гэм

	Тийм зовлонтой ч гэм

	Хийж бүтээмээр юм

	Энэ дэлхий дээр ч багагүй

	Жийж хэвтэхээр цаг

	Хараахан бас болсонгүй. 

	Дэлхийгээс цааш

	Сар байна

	Сарнаас цааш

	Нар байна.

	Нарнаас ч цааш

	Тэрнээс ч цааш

	Эх ч үгүй,

	Зах ч үгүй,

	Тэгэвч

	Хүний мөрөөдөл

	Хүсэл санаашрал

	Хазаар ч үгүй

	Хязгаар ч үгүй. 

	Өнөөдөр би

	Эх газраасаа хөөрч

	Хөх тэнгэрээсээ цаашилж

	Хүрэхийн ч эрхгүй явсан

	Огторгуй руу

	Од гараг руу

	Зорчиж л байна

	Зочилж л байна. 

	Алган дээрээ бөмбөрүүлж байсан

	Хиймэл дарцгаа

	Алман сар луу

	Амрагийн захиа шиг

	Илгээсэн билээ би. 

	Анх үүсэхээсээ шүтэж байсан

	Алтан нараа

	Аялах цэг болгоод. 

	Аядах цаг хүлээгээд

	Явна билээ би. 

	Дассан хань

	Өссөн дэлхийн

	Татах хүчнээс мултраад

	Ондоо дэлхий рүү

	Зөндөө гараг руу

	Хүчит пуужингаа зална. 

	Тэнгэр огторгуйн

	Тэнэгэр талбайг

	Бурхнаас бид буулгаад

	Хүний амьдралын

	Хүсэл жаргалын

	Гэгээн орд болгоно... 

	... Нийт амьдрал нь тэнд

	Анх эхэн дээрээ ч

	Аварга гүрвэл дээрээ ч

	Арслан заан дээрээ ч байлаа гэсэн

	Нийгмийн амьдрал тэнд

	Огторгуйн хөлгөөс

	Оюунтай хүнээс

	Коммунист ёсноос

	Шууд эхэлнэ. 

	Үр ач нар минь

	Тэнд төрж

	Үе улиран

	Үржин өсөж

	Одоо зөвхөн

	Хараа хүрэх уудамд

	Одоо зөвхөн

	Санаа хүрэх тэртээд

	Охид хүүхэд минь

	Үр хүүхдээ бүүвэйлнэ. 

	Ач гуч минь

	Аав ээж болцгооно. 

	Энэ дэлхий минь

	Хүн төрөлхтний

	Багын өлгий нь болон ханхайна. 

	Эрин улирахад

	Орчлон ертөнц

	Эх орон нь болон манхайна. 

	 

	1963 он.

	 


ДӨРВИЙН АЛДАР

	Өргөн дэлхийн

	Хаа ч гэсэн

	Дөрвөн хүний

	Зураг нь хадаастай,

	Сураг нь гараастай. 

	Өдрийн сонин алдахгүй уншдаг

	Төрийн хэрэг андахгүй мэддэг. 

	Өвгөчүүд залуучууд байтугай

	Эхчүүд эцгүүд байтугай

	Хэлд орсон хүүхэд болгон

	Хөлд орсон жаал болгон

	Царайг нь үзвэл

	Нэрлэн хашхирна,

	Харааг нь харвал

	Баярлан паацганана. 

	Хөшөө болсон

	Жишээ болсон

	Зүрхтэй

	Зоригтой

	Жирийн дөрвийн алдрыг

	Ерийн дөрвийн намтрыг

	Ахаасаа дуулж

	Багаасаа дуурайж

	Хүүхэд өснө. 

	Том болоод

	Тэнгэрээ ч сийлэхийг

	Энгэрээ ч цоолохыг

	Тэд мөрөөднө. 

	Сансар хэдий уудам ч

	Дөрвөн хүний

	Тодхон жим бий. 

	Содхон зам бий. 

	Жим өргөжиж

	Зам үргэлжилж

	Цаашаа ч сунана,

	Хаашаа ч хүрнэ

	Огторгуй сансарт хэн ниссэнийг

	Одоо бид андахгүй

	Нисэгч баатруудын нэрсийг

	Нэг хэсэгтээ алдахгүй

	Ном сэтгүүлд бичнэ

	Том багагүй тогтооно. 

	Өөрийн нэрийг байтугай

	Өрөөл бусдын нэрийг

	Хэн гэдэг эхнэртэйг нь

	Хэдэн настай хүүтэйг нь

	Ямар хоолонд дуртайг нь

	Яаж нисэгч болсныг нь

	Яг өөр шиг нь

	Ярьдаг байх вий

	Зүрхийг нь чагнадаг хүнийг хүртэл

	Сүрхий найз шиг нь

	Мэддэг байх вий. 

	Хэдийд ч юм

	Хэн ниссэнийг нь мэдэхээ байна

	Хэд дээр нь ч юм. 

	Тоолж суухаа болино

	Хэн гэдэг нисэгч

	Хэдийд хаашаа нисэхийг

	Сансар огторгуйн хөлгийн

	Салаан дарга л

	Шийддэг болно. 

	Хэний нөхөр нисэж

	Хэдий болоод ирэхийг

	Сансрын нисэгч нэгний

	Эхнэр хүүхэд л

	Мэддэг болно. 

	Од гараг руу

	Ондоо ертөнц рүү

	Албан томилолтоор

	Амралтын бичгээр

	Буман хүн нисдэг болно. 

	Түмэн хүн хэсдэг болно. 

	Буурал болох бид ч

	Суудал сураглах цаг ирнэ. 

	Огторгуй сансарт нисэх

	Энгийн ажилтай адил

	Амархан болно

	Од гарагийн хөлөг

	Жингийн тэмээтэй адил

	Элбэг болно. 

	Гараг ертөнц рүү нисэх

	Гараг цагийн хуваарь

	Гадна дотногүй ярайна. 

	Сарнаас авчирсан шороон дээр

	Саргай тарьж үзэх

	Сайхан цаг ирнэ. 

	Тэгэхэд ч гэсэн

	Анх хэн ниссэн бэ гэж

	Мөнх хэн алдаршсан бэ гэж

	Хэнээс нь ч лавлахад

	Эхнээс нь ч асуухад

	Гагарин гэнэ, Титов гэнэ. 

	Николаев гэнэ, Попович гэнэ. 

	 

	1962 он

	 


ЛЕОНАРДО ДА ВИНЧИ

	Леонардо да Винчийн зурсан

	Ленинградын Эрмитажид байдаг

	«Мадонна Литта» гэдэг хөрөг

	Мартахын эрхгүй сайхан зураг. 

	 

	Эх хүний энэрэнгүй сэтгэл

	Эрх үрийн танхил бие

	Энэ зурагт хослон харагдана

	Эрхбиш хүний нүд булаана. 

	 

	Цэнхэр нөмрөгтэй залуухан хатагтай

	Энхэр хүүгээ элгэндээ тэвэрчээ

	Мэлмэрэх нүд нь хүү дээрээ тусч

	Элбэрэл хайр зовхинд нь тодорчээ. 

	 

	Янаг хайр, хамаг сэтгэлтэй нь

	Яруу зурсан юм, эх хүнийг 

	Ганцхан энэ зургаар нь ч гэсэн

	Гайхан бишрэх сэн, тэр их хүнийг

	 

	Адбиш бүхнийг бүтээн чадсан

	Алдарт Леонардо аварга хүн

	Аливаа эрдэм төгс туулсан

	Авирд алдарших суут хүн. 

	 

	Амьдралынхаа нэгхэн ч мөч алгасалгүй

	Ахуй ертөнцийг судлав, дүрслэв. 

	Хүүхэд шиг юм бүхнийг оролдоо билээ. 

	Бурхан шиг юм бүхнийг чадаа билээ. 

	 

	1963 он

	 


БРУНО

	Газар дэлхий

	Эргэдэг үү, тойрдог уу? гэж

	Хэнээс нь ч асуу даа,

	Гараг ертөнц

	Дөрвөлжин үү, гурвалжин уу? гэж

	Нэгнээс нь ч шалга даа. 

	Эрдэмтэй нэг нь

	Сонжлоо гэж

	Эрдэм багатай нь

	Сорилоо гэж

	Цаанаа лав бодох вий,

	Наанаа бас уурлах вий. 

	Дэлхийг эвхрэн орчдог гэж

	Мэлхийг дэвхрэн цовхчдог гэж

	Мэдэхгүй хэн байх вэ,

	Гарагийг бөөрөнхий хэлбэртэй

	Гархийг дугариг галбиртай гэж

	Андахгүй хэн байх вэ. 

	Нэгдүгээр ангийн сурагч хариулдаг

	Хөнгөн энэ асуултад

	Хэддүгээр зуунд хүн төрөлхтөн

	Дөнгөн хариуллаа даа. 

	Анх үүссэнээсээ

	Сая гаруй нас насалж байж

	Арван таван зууны

	Саргүй шөнө эцэслэж байж

	Хөвчин энэ дэлхийг

	Хазааргүй гэж таасан юм

	Түвшин энэ тэнгэрийг

	Ёзооргүй гэж мэдсэн юм. 

	Хүний оюуныг

	Үнэний нараар гийгүүлэн өгөх гэж

	Сүмийн номлолыг

	Цөмийн онолоор солин халах гэж

	Гэгээн оюутан, цагаан сэтгэлтэн

	Босож байсан юм

	Шоронгийн мухар, шонгийн үзүүр

	Тосож байсан юм. 

	 

	Тэдний нэг нь

	Эрэлхэг Бруно

	Италид төрөөд

	Буг гэгдэж

	Булай хэлэгдэж

	Шатаалгасан удаатай. 

	Буруу нь гэвэл

	Тэр хүн

	Эрдэмтэн болоод

	Бурхныг таягдаж

	Бурангуйг огоорсон учиртай. 

	 

	Тэглээ гэж хар лам нар

	Бруног барьж аваад

	Тэрэгний гол шиг модонд хүлээд

	Дороос нь гал түлжээ.

	Оргилсон түүдэг тэр дороо

	Оволзон шатавч

	Эргэсэн дэлхийтэй цуг эргэхийг

	Харсаар үхжээ. 

	 

	Зоригт Бруно

	Хоригт бодлоо

	Галд өгсөнгүй,

	Төрөөгүй хүүхэд

	Ирээдүй үед

	Дамжуулан өгчээ. 

	Эргүүгийн ёс

	Тэргүүний ухаанд

	Давагдан дийлдэж

	Од гараг руу

	Тод мөр

	Гэрэлтэн гарч ээ. 

	 

	1962—VII—17

	 


ЭНЭТХЭГ БҮЖИГ

	Бөмбөр нижигнэв

	Дэншиг хангинав. 

	Гүндээ

	Бүжигчин бурхны дүрстэй

	Тайз цэлийлээ. 

	Хөлдөө

	Жижигхэн хонхны эрихтэй. 

	Охин гарлаа. 

	Тэр охины сайхныг

	Тэнгэрийн дагина шиг гайхмыг

	Ширтэсхийж баахан харах гэсэн нь

	Хирдхийж цочсон юм шиг болсон нь

	Хөгжмийн аялгуунд автсан юм байж

	Бүжгийн хөдөлгөөн давтсан юм байж. 

	Дун цагаан шүд нь яралзаж

	Дуран хар нүд нь тормолзож

	Хун шувууны далавч шиг

	Хоёр гар нь үелзэж

	Хулан тахийн шилбэ шиг

	Нарийн хөл нь туялзаж

	Бүжиг эхэллээ,

	Жүжиг гарлаа. 

	Түмэн өлзий холбох шиг

	Буман сүлжээ сүлжих шиг

	Уян бүжигчин

	Уран хөдөлнө,

	Олны нүдийг

	Оосорлон хөтөлнө. 

	Гэв гэнэт

	Эртний угалз болоод

	Махирлан тахирлах шиг

	Гэтэл бас

	Эрдэнийн чулуу болоод

	Гялтганан цавцалзах шиг

	Идийг үзүүлнэ

	Шидийг таниулна. 

	 

	Ам нь хөдлөхгүй мөртөө

	Аминчилж надтай ярих шиг

	Амьдрал, жаргал, дурлалын

	Алтан үлгэр тоочих шиг

	Хорвоо дэлхийн алзашгүйг

	Хонгор сэтгэлийн халдашгүйг

	Бүжгээр биш үгээр

	Сүжгээр биш үнэнээр

	Зөвхөн над ярих шиг,

	Зөөлөн амьсгаа нь ойртох шиг. 

	Өөрөөс нь бусад юм

	Өртөж харагдахгүй болтол

	Энэ танхимын чийдэн

	Энэтхэгийн нар шиг гялбатал

	Саргай цэцэг

	Хамар өөд сэнгэнэтэл

	Сайхан дуу

	Чихэн дотор хангинатал

	Бүжиж чадах урлагийг

	Үзэж суух ялдмыг

	Хичээж зориуд санахгүй ч,

	Хэзээ ч гэсэн мартахгүй,

	Энэтхэгийн бүжиг

	Тэндхийн урлаг

	Бүтээсэн түмэнтэйгээ

	Хичээсэн бүхэнтэйгээ

	Мөнхийн настай

	Энхийн ёстой!

	 


ПИРАМИД ХӨШӨӨ

	Догшин хаан сүр бадруулж

	Түмэн боол цуглуулж гэнэ

	Дороос аваад тэнгэр баганадсан

	Хөшөө өөртөө босгуулж гэнэ. 

	Үүлэнд тулах тэр хөшөөгөөр

	Нэг сүрээ мандуулах гэж

	Үхсэн, хойноо ч дайснаа сүрдүүлж

	Үнс шарилаа тахиулах гэж

	Очоод үзэхэд шовх уул

	Орой нь тэртээд өлийж байна

	Омог төгөлдөр чулуун сфинкс

	Бэлд нь нарлан хэвтэж байна. 

	Гангийн наранд цайтлаа халсан

	Тэнгэрийн зэвхий өнгөн дээр

	Гараар бүтсэн аварга хөшөө

	Газрыг огоорон дүүлж байна. 

	Эргэн тойрон чимээ аниргүй

	Эртний хөшөө үүрэглэн сүглийнэ. 

	Энэхэн зуур эргэн санахад

	Элдвийн юм санаанд орно. 

	Хөшөөнд орсон чулуу болгон

	Дөрвөлжин бөгөөд хүнд лут аа

	Хөөрхий боол дээш гаргах гэж

	Хэчнээн их зов оо бол оо. 

	Үхлээр пүнлүүдэх ажилд дарагдаж

	Үүртсэн боол хажууд ёолох шиг

	Харуул хуягийн ташуур тачигнаж

	Хахир дуугаар намайг зандрах шиг...

	Хөшөөний ирмэг довжоо бүхэн дээр

	Хөлс цус гялтганан байх шиг

	Хөмсөг зангидсан боол босоод

	Хөмхий зууж хараал тавих шиг... 

	Догшин хаан сүр бадруулж

	Түмэн боол цуглуулж гэнэ

	Дороос аваад тэнгэр баганадсан

	Хөшөө өөртөө босгуулж гэнэ. 

	Хэн ч гэдэг хаан тэгсэн юм бэ?

	Тэр нь ямар хамаа байх вэ

	Хэдэн үеийн тэр хөшөө

	Тэрний тухай ярьсангүй

	Хааны суу хааны залийг

	Тэр хөшөө илтгэсэнгүй. 

	Боолын ухаан, боолын чадлыг

	Тэнгэр баганадан илтгэж байна!

	 

	1962. Каир


ХҮН ТӨРӨЛХТӨӨН, ХООРОНДОО ТАНИЛЦЪЯ!

	Гудамж дүүрэн хүн алхалж байна!

	Янз янзын хүн

	Эрэгтэй эмэгтэй,

	Хөгшин залуу

	Гурав дөрвөөрөө, гуч дөчөөрөө

	Янз янзын хүн

	Ганцаараа, олноороо

	Алхалж байна, зорчиж байна. 

	Хар арьстан ч явах юм

	Шар арьстан ч явах юм. 

	Эрс чиг

	Эгц шулуун

	Олон янзын улс цуваад

	Ондоо ондоо байдалтай

	Настай, намтартай,

	Ажилтай, амрагтай

	Гудамж дүүрэн хүн алхалж байна. 

	Янз янзын хүн

	Танихгүй мэдэхгүй. 

	Үзээгүй хараагүй

	Урьд үзсэн ч учирч яваагүй

	Хальт дайрсан ч ханилаагүй

	Ихчүул, багачуул

	Идэрчүүл, хөгшчүүл. 

	Гудамж дүүрэн хүн алхалж байна!

	Янз янзын хүн,

	Тухайлах ажилгүй зугаалсан

	Зугаалах завгүй алхалсан

	Талбай гудамжаар зорчсон

	Тайван, тэвдүү зөрсөн

	Мэндгүй зорчигчид,

	Мэдэхгүй алхагчид. 

	Эд нар миний танил биш

	Эргэж буцахаа мэдэхгүй

	Явж л байна

	Өнгөр ч л байна. 

	Эрслээд очиход мэндлэхгүй

	Энэ олон хүн

	Хэдий олон ч

	Миний хамаатан

	Ихэнхтэй нь би үзлээр холбоотой

	Заримтай нь ажлаар холбоотой

	Хүсдэг ярьдгаараа

	Өшдөг, хайрладгаараа

	Төө зайгүй энхрийлж дассан

	Төрсөн энэ дэлхийгээрээ

	Хүн төрөлхтөн гэдэг

	Удмаараа холбоотой. 

	Хүн төрөлхтөн, хоорондоо танилцъя!

	Хүсэл зорилгоороо ижилсье!

	Алтан дэлхий дээр

	Амар жимэр

	Аж төрөх хүслээс аваад

	Аливаа хүслээ илэрхийлье!

	Гараа барилцъя

	Галаа түлэлцье. 

	Хүн төрөлхтөн, хоорондоо танилцъя!

	Хүсэл зорилгоороо ижилсье!

	Харахгүй зорчигч

	Хажуугийн ах дүүстэй

	Хэв ёсоо сольж

	Хэн хэнээ таньж

	Мэндээ мэдье,

	Мишээн уулзъя!

	Аз жаргал гэж юуг хэлэх вэ?

	Африк Азийн бид ч

	Алс Европынхон ч

	Америк, Австралийнхан ч

	Аз жаргал бол амьдрал гэж хэлнэ

	Аюулыг эсэргүүцсэн тэмцэл гэнэ!

	Янаг хайр гэнэ

	Яруу найраг гэнэ!

	Дайсан гэж юуг хэлэх вэ?

	Дайн дажин гэж хэлнэ. 

	Өвчин эмгэг,

	Үхэл зүхэл,

	Гал усны гашуун зовлон

	Гаслан гамшиг бүхнийг

	Дайсан мөн гэнэ

	Давхар аюул гэнэ!

	Хүн төрөлхтөн, хоорондоо танилцъя!

	Хүсэл зорилгоороо ижилсье!

	Хаяа залгаатай

	Заяа холбоотой

	Энэ орчлонгийн эзэд хойно

	Эрхэм жаргалаа хамтатгаж

	Дайснаа даръя,

	Хайснаа олъё!

	 

	1962 он


ГЯНДАНД ХОРИГДОЖ БУЙ ДИН РИДЭД

	Миний захиаг чамд

	Миннесотштатын цагдаа дамжуулахгүй!

	Миний захиаг чамд

	Чиний сэтгэл нээж өгнө!

	Дурсах дуртай байсан

	Цэнхэр уулын чинь бэлээс

	Дуулах дуртай байсан

	Улаанбаатарын чинь төвөөс

	Харахтайгаа зэрэг

	Гүйгээд ирдэг

	Ирэхтэйгээ зэрэг

	Тэврээд авдаг

	Анд нөхөр чинийхээ

	Амрыг эрэн бичив

	Ариун сайхан нөхөрлөлөө

	Дээж болгон барив. 

	Өргөн дэлхийн уудамд

	Өчнөөн төчнөөн учирч билээ

	Өнөр олны дундаас

	Өөрсдөө бид танилцаж билээ. 

	Өндөр Кремлийн ордонд

	Өнгөт Варшавын талбайд

	Шөнө дундаа нартай байдаг

	Суоми Финляндын нутагт

	Түмэн залуус бужигнаж байсан

	Их наадмын Берлинд

	Буман хүмүүс бужигнаж байсан

	Сүх жанжны талбайд

	Уулзаж учирч явснаа

	Эргэн эргэн санаж байна

	Удахгүй дахин уулзах сан гэж

	Нэхэн нэхэн мөрөөдөж байна!

	Одоо чиний минь өмнө

	Ондоо юу ч байхгүй

	Орчин зорчин явсан

	Орчлон дэлхий үзэгдэхгүй. 

	Шорон, цоожтой хаалга,

	Торон хээтэй нар!

	Гэвч чиний дэргэд

	Гэгээн мэлмийн чинь өмнө

	Дууллаа дуулсан хот болгон чинь

	Дурлалаа дуудсан янаг хонгор чинь

	Тэмцэж явсан зорилго бүхэн чинь

	Дэмжиж байсан нөхөд бид чинь

	Бүгдээрээ

	Хамтаараа

	Хуучин хэвээрээ

	Дэргэд чинь байгаа

	Дуучин чамтайгаа

	Эгнээндээ яв аа!

	Алт мөнгө дэвсээстэй

	Голливудын замыг зааж

	Аюул занал угтаастай

	Тэмцлийн замыг сонгож

	Энх тайвны төлөө

	Эв найрамдлын төлөө

	Жирийн цэрэг нь болж

	Чи жагссан юм

	Ерийн дайчин нь болж

	Чи тэмцсэн юм!

	Алтан дэлхийг

	Уярааж чадах хоолойгоо

	Амьтан хүнийг

	Уриалж чадах авьяасаа

	Чин сэтгэлээ

	Гүн итгэлээ

	Энх тайванд

	Чи өгсөн юм

	Эв найрамдалд

